
PREFAS

Konteni Lalit so seminar teorik finn enn lasurs inspirasyon konstan pandan sa lepok kot tu pe sanze a enn vites extra-ordiner. Sa trwa diskur Ram Seegobin, Jean Claude Bibi ek Oupa Lehulere finn deza sorti dan trwa ti-liv separe. Zot ti telman popiler ki tu finn fini enn sel kut. Nepli ena mem enn sel kopi dan biro Lalit. Brans Lalit finn etidye zot. Lerla, preske tulezur, amizir kriz la deferle, nu finn fye lor diferan laspe konteni sa trwa diskur-la pu konpran seki pe pase. Tule trwa diskur zot profetik, serye, vivan ek, etonaman konplemanter. Zot finn deza kumans vinn kuma text klasik, e sa se rezon kifer nu pe pibliye zot dan form enn liv. Sa liv-la osi inklir tradiksyon diskur Oupa an Kreol. Anmemtan, nu pe pibliye enn edisyon Angle (kot diskur Ram ek Jean-Claude tradir), plis enn versyon bileng. 

Sa liv-la pu akonpayn tu lezot zuti ki nu servi dan nu kanpayn amezir nu pe kontinye mobilize deryer enn program pu enn politik ekonomik alternativ. Ena deza enn ti-liv program Lalit lor enn politik ekonomik alternativ. Ena deza enn fim interaktif ki explik nu kanpayn ek montre pozisyon diferan klas sosyal ek kus sosyal, ena enn dizenn diferan trak ki finn distribiye par 10,000 kopi, ena kanpayn lafis, e tusala anmemtan ki manb pe organiz reinyon, sirtu dan kartye, me osi dan form rankont avek lezot lasosyasyon. Sa kanpayn-la finn santre lor kat demand tranzisyonel ki Lalit finn devlope: pu larzan “konpansasyon” depi Lerop servi pu kre anplwa, pa pu detrir anplwa; pu Labank Santral re-kontrol deviz pu kal depresyasyon rupi; pu ki lisansye gayn later lor bay pu plante, ek pu alokasyon somaz ek treyning. Sa kat demand la anfet telman a-pwen ki Guvernman finn dezespereman sey reponn, ena fwa par pran enn-de ti-mezir dan direksyon demand-la, ena fwa par koze pu laform, ena fwa fer tulede enn-deryer lot ubyen anmemtan. Finn ena nominasyon nuvo Guverner Labank Santral ki finn anfet kal devalyasyon rupi, ena distribisyon 300 arpan later Rose Belle pu plante, ek inpozisyon nuvo kondisyon pu ki tablisman donn 1,500 a 2,000 arpan later pu ki li gayn permi pu ferm so trwa mulin. Miting bann parti dan Guvernman dan Vacoas pu Fet Travay ti lor tem anplwa, mem so promes ki li ti fer laba ti inpe vid, e ena koze ki pu ena enn alokasyon pu dimunn pandan prosesis sanz plas travay. Nu kanpayn li chalennj e Leta e burzwazi, e li enn chalennj a de nivo: Ki bizen prodir? (etan done disik ek textil pe ekrule) ek Kisannla ki deside ki pu prodir?
Re-aktyalize

Antretan, buku finn arive depi ki nu ti fer nu Seminar Teorik Internasyonal. Bi sa prefas la se enn re-aktyalizasyon bref, ki kapav ed nu konpran sa sityasyon kot Guvernman Travayis pe atak muvman sindikal ek lasosyasyon patron anmemtan ek, dan enn fason plis zeneral, pe atak klas travayer ek burzwazi istorik anmemtan. Guvernman finn al delavan, nom interlokiter de so swa dan muvman sindikal pu syez dan so National Pay Council ek pe swazir, dan sa moman kot nu pe tir sa liv-la, so prop interlokiter dan burzwazi osi. Sa kalite politik-la, li enn espes Bonapartism, enn reyn baze lor puvwar enn Leta ki pe deklar li, dan mwayen term, lao tu klas sosyal. 

Pu ki nu konpran tu sa nuvo devlopman-la, anu return inpe an-aryer, get ki finn arive. 

Travayis opuvwar

Lalyans Sosyal, avek Travayis alatet, ti eli an 2005 lor baz zot program pu “demokratizasyon lekonomi”. Tu seki sa vedir se ki Travayis aplik so vye politik pu servi puvwar Leta pu fors burzwazi istorik fer lespas pu ki bann konpayni mwayen rant kareman dan gran burzwazi. Ondire Leta pe donn enn seksyon burzwazi lavantaz lor enn lot seksyon, ubyen pe les enn seksyon “ris dra plis dan so kote lili”. Sa li Travayis so “demokratizasyon”. Li servi puvwar leta pu konpayni relativman modest, ki na pa form parti burzwazi istorik, kapav “ris dra so kote lili”. Travayis zame pa ti pretann ki so demokratizasyon li plis ki sa. Alor se sa ki Travayis pe fer aster-la, e se sa ki pe fer burzwazi istorik bwi kumsa asterla. E se sa ki pe anbaras MMM politikman, anbaras li otan ki li pe bizen pyez muvman sindikal pu rant dan platform kont-natir ar li, koz nerport dan lapres lor sa lager-la, uswa zis pretann nanye pa pe arive. Me, sa “demokratizasyon lekonomi” a-la-Travayis, li pa pu sanz lavi travayer uswa ti-dimunn dan enn fason inportan, mem dan 100 banane. Sirtu kan marse disik ek textil pe ekrule ek kan somaz pe ogmante, sa laspe politik Travayis byen marzinal pu klas travayer amizir li fer fas a kriz. 

Kan Travayis ti vinn opuvwar, zot ti fini realiz sa, ek zot ti realize ki travayer, zot osi, pu ariv konpran sa, alor pu ki zot reysi amenn klas travayer ar zot pu ki zot fer kapitalist inpe mwen pwisan vinn pli for, zot finn anfet introdir enn sertin nomb mezir popiler ki zot ti promet pandan kanpayn elektoral. Zot ti promet ki zot pu “Sanz u lavi dan 100 zur”. Ena sertin sanzman ki finn reyelman afekte lavi dimunn, pa zis proprieter ki pe rod monte. Pansyon vyeyes finn revinn iniversel. Bérenger so sistem siblaz pu pansyon vyeyes finn disparet. Transpor piblik finn vinn gratis pu pansyoner, pu dimunn andikape ek pu etidyan (mem si, pu etidyan, guvernman ti oblize fer transpor gratis etan done ki ledikasyon finn vinn obligatwar ziska 16 an). Eleksyon vilaz ki ti aboli, finn re-instore, ek vilazwa finn byen apresye. 

Bidze

Lerla finn gayn premye bidze guvernman Navin Ramgoolam ek so Lalyans Sosyal. Premye seksyon nu seminar teorik, get paz ** , li analiz sa bidze la an-detay. Ram Seegobin get bidze la dan so kontext istorik, e li osi get bidze la dan kontext kriz ekonomik aktyel. Li expoz veritab natir program ekonomik Lalyans Sosyal. Sa analiz la pu ed nu konpran prosenn bidze Minis Finans. 

Rama Sithanen ti klerman gayn kart blans a-lepok. Antan ki ekonomist tradisyonel, so bidze ti parey kuma pu Bérenger-Jugnauth avan li. Antan ki ekonomist tradisyonel, li pa finn fer gran konsesyon a demars Travayist pu katapilte kapitalist mwayenn dan gran burzwazi. Par kont, so bidze ti atak dimunn ki travay pu viv byin mem. 

Popilarite Travayis pandan so premye 100 zur finn evapore byin vit, sirtu avek bidze Sithanen. Partu kote dimunn finn ankoler. Mem Minis nepli ti kapav fer fas. Guvernman finn bizen met aryer lor enn seri mezir: inn tini-tini avek National Residential Property Tax, finn kontiyn donn zanfan lekol zot dipin, finn retir seksyon lor etanol ek bagas dan Sugar Industry Efficiency Act kuma finn retir amandman pu fer mendev vinn sezonye. Finn al ziska nom Randeersing Bheenick Guverner Labank Moris, malgre refi kategorik Minis Finans pu aksepte sa nominasyon-la. Sa finn amenn Sithanen ekrir so let demisyon kuma Minis. Burzwazi finn gele, finn sipliy li reste. 

Guvernman Travayis finn kontinye fer burzwazi istorik firye. Li finn, par ekzanp, azut nuvo kondisyon pu patron disik kapav ferm zot trwa mulin ki lor lalist ferme. Antretan, Sithanen byin trankil. Sirman li ankor pe gard so let demisyon dan so pos. 

MMM ek MSM finn kontinye gayn difikilte fer fas sa sityasyon politik la. Sa, li pa etonan, kan nu konn zot. 

Lopozisyon MMM ek MSM 

Paul Bérenger ti veritab Premye Minis an-pratik ant 2000 ek 2005. Mem ki li ti zis Vis-Premye Minis pu premye trwa an ek Aneerood Jugnauth ti teknikman Premye Minis, ofet, Jugnauth (Papa-la) ti finn fini met so pantuf depi zur li ti vinn Premye Minis, e li finn les Paul Bérenger okip de tu. E lerla, kan Aneerood Jugnauth finn al Réduit kuma Prezidan Repiblik, Paul Bérenger finn kumans so prop manda. Burzwazi istorik ti ador Bérenger akoz so politik ekonomik. Parey kuma li ador zot. Li ti sutenir zot, pa akoz sa zistwar ridikil kuzin-kuzinn ki Travayis rakonte – papa Bérenger ti enn inzenyer CWA, do futu – me plito akoz ariv lane 2000, li fer 20 an ki li pa finn ena okenn lot politik ekonomik apart enn ki kareman anfaver burzwazi existan, enn politik ki permet burzwazi istorik definir so prop stratezi, setadir fer seki li kontan. 

Dimunn ki travay pu viv pa finn bliye sa. Li inportan ki nu pa les Bérenger, lapres, birokrat sindikal ek lezot defanser MMM rod fer dimunn bliye sa, zis parski aster MMM dan lopozisyon. Amizir kriz sistemik kumans tap for, memwar kurt lor detay mem kapav ena konsekans inprevizib. Me memwar kurt lor kestyon kle kuma oryantasyon politik MMM kapav ena konsekans kareman danzere. Personn pa finn bliye ki li ti lakoler popiler kont politik ekonomik MMM-MSM ki finn fer zot perdi eleksyon zeneral, minisipal ek vilaz. 

Me MMM pa kapav, pu rezon elektoral, sutenir burzwazi istorik uvertman, kuma PMSD kapav fer. Zot pa kapav fer li ansekre nonpli. Okontrer, MMM, gras-a enn lapres ki li ansorsele, tuzur reysi fer krwar li enn parti “degos”. Zot “degos” sanki zot ena enn politik de gos lor nanye ki apel nanye. Kimanyer zot finn amors sa kontradiksyon resaman, depi lane dernyer ziska zis avan bann Miting Premye Me? Zot fer enn lalyans, pandan enn moman, avek lider sindikal ek mem avek parti degos Muvman Premye Me ek Rezistans ek Alternativ, plis de lezot parti sant-drwat (MSM ek Union National) tu ansam dan Platform National. Zot tu, dan enn fron ansam, organiz gran-gran manifestasyon ki donn enn MMM de-drwat enn laparans degos. Selman, tem ki zot swazire pu manifestasyon ti bizen byen kalkile. Zot ti bizen bann tem ki napa met ankestyon konfyans burzwazi dan MMM. Ri-diploy 59 travayer DWC pa reprezant enn menas pu burzwazi, ni kestyon fiz lexame gayn sibsid 25% ubyen 50% pa menas burzwazi. Sirtu kan burzwazi fini gayn sinyal Bérenger ek Jugnauth lor zot veritab pozisyon lor sa de kestyon-la: Bérenger ti lisansye 800 travayer DWC, ilegalman lor-la, ek Pravind Jugnauth ti avoka DWC, zot anplwayer. Bérenger ek Jugnauth, zot-mem anpersonn, ansam ti lans latak lor sibsid lexame dan zot bidze 2004-2005. Antuka, zot mem zot sef dan privatiz tu, inklir DWC, parey kuma zot sef dan ranplas tu servis iniversel avek sistem siblaz. Alor “Platform Nasyonal” ti donn MMM enn laparans degos kan anfet li pe challennj guvernman depi ladrwat. MMM krwar dimunn tro bet pu remarke. 

Me lepok-la pe vinn danzere politikman. Nu oblize get byin ki pe pase. 

Danze Koalisyon

Ena tu indikasyon ki Navin Ramgoolam pe rod amenn swa enn u tulede parti lopozisyon dan enn guvernman Koalisyon. Ena tu indikasyon ki MMM ek MSM ankonpetisyon pu gayn sa plas la, e pu anpes zot kamarad gayn sa plas-la. Ni MMM, ni MSM pena gran gu pu res dan lopozisyon. Antretan, Ramgoolam suvan koz so dezir pu gayn enn mazorite trwa-kar dan Lasanble Nasyonal. Travayis ek MMM zot labaz sosyal, ni enn ni lot, pankor pare pu enn koalisyon. Purtan samem lalyans ki pli prize. Travayis ankor santi tro for. MMM ankor pe dimann tro buku. MSM, byin-sir, pena otan lafors andeor Lasanble Nasyonal ki li ena andan. Malgre sa, enn form koalisyon swa enn lot, paret pe vini, e li pu danzere pu tu dimunn ki travay pu viv. 

Li enn lepok zordi, kot nu tu, ek nu lorganizasyon, bizen gard nu lindepandans vizavi Leta ek vizavi bann parti politik burzwa. 

Li inportan sirtu dan moman kumsa kot kriz sistemik pe rantre, e kot sinptom kriz pe aparet dan tu laspe lavi, ki li ekonomik, sosyal ubyen politik. Li pa lemoman pu konplo, pu manev, ek pu divizyon birokratik orkestre dan muvman klas travayer. Li pa lemoman pu fer dimunn bliye ki MMM ek MSM reprezante. Li sertennman pa lemoman pu glorifye zot. Kan nu pe opoz politik Travayis ek guvernman Lalyans Sosyal, nu bizin, anmemtan, zame, zame aret fer travayer rapel danze MMM, MSM ek Linyon Nasyonal. Ena siyn ki muvman sindikal pe resezi e pe kumans repran so lindepandans inpe depi MMM ek MSM. Zot finn swazir pu organize alinteryer Platform Komin Sindikal tu dernyerman, e paret finn abandonn Platform Nasyonal. Dan sa lepok kriz, nu bizen osi lite kontinyelman kont ilizyon ki eleksyon zeneral ek “alternans” pu rezud problem travayer, ti-planter, ti-komersans ek dimunn mizer. Li enn ilizyon ki pu fer buku ditor. 

Program

Li enn moman kot nu bizen travay ansam pu batir enn program ki analiz natir sistemik kriz-la an profonder, enn program ki adres alternativ politik ek ekonomik ki lepep pe rode, e planifye ansam kuma alternativ-la pu vinn realite. Pu ki nu reysi, bizen ena enn prosesis konsyan ki repoz lor kreativite individi imin kan nu travay kolektivman ansam, konsyaman. Diskur Jean Claude Bibi lor natir spesifik enn program tranzisyonel, lor paz **, li analiz diferan laspe enn tel program, e li sitye program Lalit dan sa perspektiv-la. 

Kriz sistemik

Kan ena enn kriz sistemik kuma sa kriz ki finn vini avek ekrulman marse proteze pu disik ek textil, tu zafer rant ankriz sakenn a-son-tur, ek ena fwa, tu anmemtan. Sa bann diferan kriz-la, zot e bann sinptom sa kriz-la e zot ena zot prop dinamik separe. Kriz-la vinn de plizanpli vyolan. Zot deferle anmemtan, e suvan nu pa kapav predir kot zot pu ale. U madam vann gato dan lakur lizinn, lerla lizinn ferme, li perdi travay. U prop travay, li enn travay bat-bate. U ena det lor u lakaz NHDC ek lor masinn lave. U zanfan so kompyuter nepli travay. U ti-frer pe kit pei pu al travay ilegal dan Lairland. U federasyon sindikal pe kas an-but akoz lager birokrasi sindikal. U fami an-kriz parski u kuzin finn pwanyard so papa pandan enn bagar familyal. Sa kalite konbinezon problem, ki pa ti existe lepok avan, li nepli rar ditu zordi. Tu dimunn konn kikenn ki pe viv enn seri problem grav anmemtan. Oupa Lehulere dan so diskur (get paz **) fer nu rapel kimanyer klwazon ki ti separ diferan laspe nu lavi an-konpartiman separe finn fonn. Nu truv kriz-la aster kuma enn sel kriz, ki manifeste limem dan tu laspe nu lavi. 

Diferan laspe nu lavi ki ti ase an-ord, ase konpartimantalize – nu travay, nu landrwa, nu sindika, nu klib, nu lavi familyal – tu, enn par enn, u anmemtan, riske voltiz dan enn dezord amizir kriz sistemik rantre. Sa ideolozi burzwa ki ti fer nu panse ki nu lavi li konpoze de bann konpartiman separe pu travay, lwazir, fami, lamur, landrwa, lafami, li nepli ena sans. Kumadir ideolozi burzwa la ti enn gro kus foste ki pe pele, e li pe kumans expoz so dezord efrwayab. 

Prinsip Organizasyonel

Sel proteksyon ki nu ena dan nu lorganizasyon kont sa kalite dezord zeneralize-la se nu program komin ek nu prinsip organizasyonel amizir nu batir nu program, nu prinsip travay dan lalyans ansam, ek nu prinsip travay ansam lor baz enn program komin. Enn “program” li pa enn espes lalis materyo ki bizen al aste. Li ena plizir seksyon. Li kumans par enn analiz byin explike sityasyon aktyel e kot li pe ale; li osi inklir demand tranzisyonel ki pu amenn nu depi realite zordi ver sosyete ki nu ule truve; e li osi idantifye konsyaman ki bann lafors sosyal ki nu kapav atann pu deryer sa program la. Nu program, limem ki donn nu lemwayen, atraver so stratezi ek taktik, ki permet nu vwayaz ver enn sosyete ki bon pu viv, permet li vinn enn realite. “Prinsip organizasyonel” li pa enn espes moralite relizye inpe vag, inpe vid, me li plito bann pratik ki finn deza servi, deza teste, deza reysi. Zot bann pratik ki finn marse pandan dezane, e zot esansyel pu ki politik travayer fer viktwar. Zot enn prev ki u travay an-ord. Zot kuma nu program dan lapratik. Setadir prinsip organizasyonel ek nu program, tulede, zot ed nu pu kont-kare sa oportinism ki ris nu dan batay pu enn-de “ti-viktwar” ubyen “demi-viktwar” efemer, me ki anmemtan afebli muvman travayer, antrenn li dan defet a-lon-term. “Prinsip organizasyonel” osi protez nu kont sektarism kot nu pena sistem kler konn nu alye. Kan dimunn truv nu pe travay dan direksyon nu program komin ek zot truv nu swiv prinsip organizasyonel byin prop, e zot rapel ki nu tultan azir kumsa, zot ariv konpran baz lor lekel nu pe amenn lalit, e sa fer li pli fasil pu zot kapav partisip ladan aktivman, pa zis kuma figiran.

Anplis de diskit diferan laspe enn parti degos, Oupa Lehulere osi get natir diferan kalite kriz, ki exakteman disteng enn kriz sistemik, ki defi ki ena divan enn parti revolisyoner pandan enn lepok kriz sistemik. Li met lanfaz lor lefet ki kriz li enn moman kot ena buku sufrans pu klas travayer, ki evidan zordi zur, me anmemtan, li enn moman kreativite intans pu klas travayer ek so bann lorganizasyon. Li amenn nu etidye kriz-la an-detay, li ankuraz nu get so lefe lor diferan klas sosyal ek kus sosyal. 

Nuvo konfli

Burzwazi istorik, antan ki klas dirizan, li anmemtan lasurs kriz-la ek li osi “viktim” kriz-la. Sa sityasyon la rann burzwazi ankor pli danzere. Li lasurs kriz la parski limem ki deside pu investi pu antrenn pert anplwa masif, setadir li truv tu imin dan pei “anplis”, kan li rod fer profi fasil antan ki rantye ki zis get kann-la puse, uswa antan ki komersan monopoler ki dikte pri ki li kontan. Li anmemtan “viktim” akoz sistem kapitalis egzize ki sak kapitalis individyel rod profi, kant-mem ki dezord sa amene dan lasosyete, sirtu dan lepok kriz. E li viktim parski su kapitalism, bann gran miltinasyonal, amizir zot globalize, devor konpayni pli gran ki ena dan Moris. Gran miltinasyonal finn met fin a tu sa bann ti-laranzman konfortab ki patrona disik dan Moris ti ena avek ex-kolonizater. Zot finn fer li atraver regleman World Trade Organization. Tu sa ti-laranzman dantan la finn vinn ilegal. 

Alor burzwazi li omilye enn kriz miltip. Sak de-trwa mwa, kuma enn zwer esek, li truv li divan enn furs. Si li swazir enn sime, li al ver dezast. Si li swazir lot-la, dezast mem. Li pa kapav res anplas nonpli. Alor tu seki li sey fer, li riskan. E nerport seki li fer, so sel preokipasyon se kimanyer fer lezot dimunn sarye fardo kriz, sirtu kimanyer fer klas travayer sarye fardo kriz - kriz ki limem responsab kree. 

Savedir ki burzwazi li an-konfli permanan avek klas travayer lor enn seri kestyon. Par ekzanp, lor devalyasyon rupi, lor konpansasyon saler, lor lefet ki li anvi pran travayer, met travayer deor kuma li ule, lor konverti plas travay anplwaye an travay sezonye ek lor kontra. 

Savedir osi ki burzwazi istorik li an-konfli avek so vye alye ki finn form parti so “blok istorik” pandan enn syek: ti-planter ek mwayin-planter. Sa konfli la, li parey kuma Lalit ek Oupa Lehulere ti predir. Zot lager pa zis lor kimanyer reveni disik pu partaze, me osi kimanyer melas ek bagas pu partaze. Lager lor kisannla pu posed ek kontrol later. Planter lev koze lor gayn larzan an deviz kuma oligark gayne. 

Omilye tusala, guvernman Travayis finn deklar lager kont prinsipal organizasyon patron anmemtan ki li finn deklar lager kont sindika.

Premye Minis finn dir Joint Economic Council, patrona so lorganizasyon siprem, ki fode pa li “grat ledo maler”. Li dir ki bizen rapel ki Moris “nepli enn koloni” kan JEC pleyne ki Guvernman finn inpoz nuvo kondisyon lor tablisman pu li kapav ferm so trwa mulin. Asterla guvernman pe sutenir enn “joint venture” ant CEB ek enn konpayni Malezi ki chalennj kontrol tablisman lor prodiksyon elektrisite. 

Burzwazi Istorik vs. Burzwazi avek Sutyen Leta

Enn lot fason get li:  enn seksyon burzwazi pe rant an-konfli avek enn lot, sitan sakenn dezespere pu sap so prop lapo amizir kriz sistemik koste. Nu finn sirtu truv gran lager ant seki nu apel “burzwazi istorik” enn kote, ek lot kote, sa burzwazi ki gayn sutyin Leta, ki nu apel “Buzwazi Deta”. Sa vye konfli la li alabaz buku lager ki nu pe truve zordi. 

Avan ki nu rant andetay lor sa laspe kriz la, anu get sityasyon la klerman. Travayis, PMSD, MMM, MSM ek lezot parti burzwa, osi byin ki lapres komersyal ek burzwazi limem, zot tu truv diferan seksyon burzwazi anterm ras uswa kominote. Sa li enn erer. Li enn erer danzere. Ras ek kominote pena gran soz pu fer avek sa dezas ekonomik ki nu tu pe fer fas. Zot pena gran soz pu fer avek sa listwar kriyel ki nu finn traverse dan sa pei la. Li ti enn realite ekonomik depi avan, e li tuzur enn realite ekonomik. Burzwazi Istorik, pa fer naryen ki zot nom ete, ek Burzwazi Deta, zot nom osi pa inportan, zot anplin dan konba kot pe gete kisannla kontrol lekonomi ek ki letandi kontrol zot ena. Kan M. Bheenick ek M. Roland Maurel ti challennj MTC (Mauritius Turf Club) an 1995, enn challenj ki ti fini dan defet, li ti enn challennj ekonomik, mem politik. Burzwazi istorik ti tro for ekonomikman ek politikman ek osi dan medya, alor, li finn gayne. Kan avan sa, biznes familyal Leal, Kalachand uswa Ganee Moossa ti benefisye depi sutyin Leta e finn vinn bann ti-lanpir, li pa ti zot kominote ki ti konte, me lefet ki Travayis, atraver demokrasi burzwa, ti pe ed pli kapitalis mwayen, donn zot lokazyon pu chalennj burzwazi istorik. Parey kuma asterla, Leta pe ed Maurel, Gowreesoo ek Rawat ris dra zot kote lili dan enn lepok kot tablisman finn fini pare pu tap “windfall gains” lor seki zot exporte, lor lavant vila Integrated Resort Scheme. E li enn lepok kot New Mauritius Hotels pe deklar plis ki enn milyar rupi profi zis pu dernye sis mwa. Fale pa nu bruye nu konpreansyon seki pe arive dan listwar par met vizyer “ras” lor nu lizye, etan done ki se derulman lekonomi ek bann konfli ant klas ki pe konstitye listwar.  

Guvernman menas burzwazi istorik

Detutfason, burzwazi istorik ankor byen tase ar so kann ek so mulin, mem si li pe rod amorti so lapert dan reveni kan pri disik pe degringole, atraver santralize dan kat “klester”, diversifye alinteryer disik (sirtu dan elektrisite ek etanol) ek delokalize, al Mozambique, Tanzani, Kot Ivwar ubyen Benin. Li pe gayn enn gro par dan “mezir akonpaynman” Linyon Eropyen kuma konpansasyon pu lafen proteksyonism. Aster Guvernman, kan li pe atak burzwazi istorik, pe dir “Atann enn ku! Donn 2,000 arpan later avan! Pa krwar u pu gayn enn ogmantasyon dan pri disik lokal! U bizen pey plis kan u pe met travayer deor! Pey semenn 40-er!” Burzwazi istorik li, reponn, kriye “Nuvo kondisyon? Nu pa ule!” 

Burzwazi istorik osi kontrol enn gro par inportasyon, ek li ena monopol lor enn gran parti sa sekter la. Guvernman pe menas li ar Competition Bill: “U nepli gayn drwa dan inportasyon ek komers detayan anmemtan! Nepli pu ena monopol ki kontrol marse preske net! Nepli pu les u gard zis enn mark!” Rogers, Blyth ek lezot gran konpayni pe akiz ku. 

Burzwazi istorik finn osi tas ar sekter textil dan lekel li finn investi dan dernye 30, 40 an, mem ki sa sekter la finn modernize, vinn hi-tech, mem si li finn delokalize al Madagascar, Bangladesh ek Lenn, e mem si li finn amenn travayer depi deor pu res dan dortwar travay, travay, travay, ziska anmemtan kas tradisyon indistriyel ki finn devlope dan Moris. 

Burzwazi istorik finn osi investi dan turism ek finans. Li finn fer gro profi enn sel kut kan li finn konverti later agrikol an later rezidansyel, fer sato pu milyoner. Sa li rezilta direk sanzman dan regleman guvernman, sanzman ki finn kalkile expre pu donn sa gro profi imedya la, kuma Ram Seegobin finn demontre. Purtan burzwazi istorik pe atann ki sutyin Leta pu kontinye san-ses. Mem kan nuvo Guverner Labank Moris pe predir gran problem kote spekilasyon lor later. 

Telman disik ek textil liye ansam avek tu leres lekonomi Moris, ekrulman sa de sekter la ena konsekans lor sistem la an-antye.  

Kapital Loksidan vs. Kapital Loryan?

Burzwazi istorik byin suvan fer lalyans avek kapital Franse ubyen Sidafrikin. Sa form lalyans la li dat depi avan 1810 lepok kolonizasyon Franse, ek depi lepok Aparteid dan ka Sidafrik. Kan tablisman fer lalyans avek burzwazi Franse pu prodiksyon elektrisite, par ekzanp, lerla Lerop so “mezir akonpaynman” a guvernman Moris vinn kumadir enn peyman a so prop “5yem kolonn”, a burzwazi Franse ki dan lalyans ar tablisman. Sa li explik an-parti seki Premye Minis Ramgoolam pe dir kan li averti M. de Navacelle ki Moris “nepli enn koloni”.

Burzwazi istorik atann ki li pu gayn mem sutyin Leta ki li finn gayne tutolong listwar modern kan li finn an-alyans laplipar ditan avek ti-planter ki politikman enn klas byen for, avek lekel li finn forz enn blok istorik pu li dirize. 

Antretan, burzwazi deta kontinye batir so bann lanpir, fer zot vinn pli gran avek led direk ek indirek Leta, parey kuma li finn fer depi bann guvernman Travayis depi avan Lindepandans. Anu gete kuma sa travay: guvernman Travayis, kan li pe opoz oligarsi sikriyer, sutenir konpayni Maurel, ‘Alcodis’, ki dan lakur tablisman nasyonalize Rose-Belle; kan so lizinn pe bizen melas ki tablisman pu bizen pu so prop prodiksyon lenerzi, guvernman retir seksyon lor etanol ki ti pe mete dan Sugar Industry Efficiency Act. Guvernman Travayis sutenir enn Gowreesoo so Samlo ek osi Murray-Roberts (konpayni konstriksyon Sid Afrikin ki an-alyans avek konpayni zean Indyin, Mittal) kan tulede zot lager pu gayn kontrol lor sa sekter ki ti sirtu su kontrol Rogers so Desbro. Ankor enn fwa se burzwazi istorik ki su atak. Travayis sutenir lanpir Rawat kan li pe lager kont burzwazi istorik dan domenn telekominikasyon, konpayni investisman, lopital prive, komers detayan, pu donn zis enn-de lekzanp. Guvernman Travayis finn amenn sa gran proze Tian Li depi Lasinn avek so investisman Rs 17 milyar. Li finn ankuraz CEB fer lalyans avek enn konpayni Malezyin. Li ankuraz investisman Lenn dan Land Based Oceanic Industry, ek li kre lespas pu Indian Oil rant an-konpetisyon avek oligarsi ki ti ena kontrol lor sa sekter la. Mem dan lapres, ena enn grup lagazet ki pros avek burzwazi deta ki pe chalennj sa seksyon lapres ki finn pandan dezane sutenir burzwazi istorik sirtu dan bann moman kle, parfwa dan enn fason abjek.

Remarke ki guvernman Travayis, parey kuma MSM avan li, finn favoriz “opsyon Loryan” pu gayn investisman etranzer ek pu ki li chalennj burzwazi istorik ki kontinye fye lor kapital Franse ek Sid Afrikin dan sa batay la. 

Atak lor dimunn ki travay pu viv

Amizir sa de seksyon burzwazi pe lager, Premye Minis atak anmemtan burzwazi istorik ek sindika. Sa fer li paret, dimwin pu lemoman, ase Bonapartist. Dan lepase, Travayis ti fye lor inpe sutyin konsyan klas travayer, me asterla li pe atak klas travayer ek so sindika. Dan lepase, Travayis finn tuzur protez burzwazi deta an-dernye lye e osi protez kapitalist dan burzwazi istorik ki “kopere” dan so plan politik pu elarzi baz sosyal burzwazi. 

Guvernman finn met dibut National Pay Council “tripartit” an 2007. So travay se pu regle kestyon konpansasyon saler anyel dan enn fason birokratik olye dan enn fason politik, kuma li finn ete depi 1972, ek kan li fer sa, li ena pu pran ankonsiderasyon apartir aster la “prodiktivite” ek “kapasite pu anplwayer peye”, osi byin ki ogmantasyon CPI. Avek rezon, sindika finn boykot sa Konsey “tripartit” la ek guvernman finn nom senk sindikalist de so swa. Amizir muvman sindikal dan sa batay inportan kont guvernman, enn lot batay pe aprose: ranplasman lalwa indistriyel. Sa pe vinn dan enn moman kot muvman sindikal napa prepare ditu. Laplipar sindika pu riske ankor su lanpriz MMM ek MSM ki ti fek ansam avek zot dan Platform Nasyonal. MTUC riske eklate etan done ki Yousouf Sooklall finn nome dan NPC e finn sispann dan so konfederasyon. GWF ek FPU finn morsle an senk federasyon atraver lager ant birokrat ek “kontroler” sindika ki suvan birokrat zot-mem. Klerman, kriz sistemik finn rant dan muvman sindikal. 

Anplis ki klas travayer su atak, ena atak kont ti-planter, peser, ti-komersan ek ti-antreprener. Zot atake par lozik kapitalism limem ek osi par desizyon Guvernman. Tusala finn provok enn seri manifestasyon, timama isi timama laba, ena fwa byin kreatif kuma kan peser ti reysi blok lamer avek pirog. Me, san enn vizyon pli larz, tusala malerezman pur lemoman pe fini avek lof konpansasyon an-esanz pu kitsoz ki depas propriete prive, ki depas valer larzan, kuma later, lamer ek drwa pu travay. 

Kriz Sosyal

Sa dezord dan lekonomi, antretan, finn fane partu. Ena vol, hold-ep deplizanpli oze. Krim plis efreyan. Ka vyol ek insest raporte finn ogmante telman ki nepli kapav explik li par plis dimunn pe fer rapor. Guvernman reponn tu sa problem sosyal par menas plis represyon ankor. Santans 60 an prizon pe introdir. Sa pu fer prizon vinn ankor plis difisil pu zere. Deza zot pe gayn difikilte pu zer prizon. Represyon ki finn servi kont ladrog finn zis agrav problem la. Aster prostitisyon, sirtu ki ti santre otur ladrog ek turism, pe rant dan tu rezyon. Problem ladrog ek prostitisyon fer li byin difisil pu kontrol lepidemi HIV-Sida. 

Ase suvan ena ti-lemet dan diferan landrwa, kot dimunn bril karotsu omilye sime ziska tar dan aswar apre ki finn ena enn aksidan larut ki finn amenn mortalite, uswa kan pu plizir zur pa pe gayn dilo. 

Dezord la pe rant dan lavi familyal, kot lager dan fami fini dan admisyon lopital, mem dan lamorg. Frer tuy frer. Papa tuy garson. Zanfan servi vyolans, koken paran. Ena ti-baba bati ek tipti zanfan sibir vyol. Dimunn pe emigre brit. Ansyen moralite sexyel pe ekrule sanki enn nuvo tradisyon gayn letan ne. Siperstisyon ek relizyon vinn melanze amizir dimunn dan problem rod solisyon absird, parfwa makab. Ena buku swisid. Mem swisid zanfan nepli rar.  

Politik kre nuvo sosyete

Dan tu sa dezord la, imin bizen batir enn nuvo lord. Li pa fasil. Me samem travay ki divan nu. Nu bizen devlop enn sime ki pu ed nu buz depi kot nu ete zordi, al ver enn nuvo dime ki ansam nu pu batir. Samem travay ki divan nu. 

Sa trwa papye la enn kontribisyon Lalit dan reponn a sa defi la. Sa li akoz konpreansyon li form parti seki enn program pu sanzman vedir. Sa konpreansyon la li bizen kitsoz ki partaze, ki ankomin. Sa konpreansyon ankomin la li bizen konsyan. Zis kan li konsyan ki nu aksyon pu perkitan dan sa listwar ki nu ena divan nu. 

Bidze 2006 Sithanen 

Ziska ki pwen li ena lyen avek problem reel dan pei?

Eski li enn solisyon?

Ram Seegobin
Bi sa papye-la li pa ditu pu fer enn analiz global de seki ena dan Bidze. Li enn travay ki anfet finn deza fer, dan nu premye reaksyon, mem swar ki diskur Bidze. Nu reaksyon finn pibliye dan lapres, mamb Lalit finn al dan program lor radyo, e nu finn sirkil bann dokiman avek analiz Lalit lor Bidze. Alor nu finn deza fini komante lor Bidze dan so globalite. Zordi-mem [Dimans 25 Zin], dan lagazet Week-End ena enn intervyu Lindsey Collen kot li finn koz lor Bidze.

Bi sa papye-la se pu get Bidze, me par rapor a ki solisyon ki Sithanen pe propoze lor kriz ekonomik ek sosyal dan lekel nu ete, e pu konpar bann sipoze solisyon ki Sithanen pe propoze avek seki Lalit pe propoze. Alor, nu pu konpar sa Bidze la avek program ki nu, nu pe amene. Nu finn lans enn Program pu enn Lekonomi Alternativ, depi ase lontan, anfet depi avan eleksyon zeneral. E dan kanpayn elektoral, se sa politik ekonomik alternativ ki ti inpe lepinn dorsal nu kanpayn elektoral lor radyo, lor televisyon e dan bann renyon e miting.

Sithanen rekonet ki ena kriz

Alor, Sithanen dan so Bidze li konstat kriz ekonomik, li konstat lanpler kriz-la, sirtu an term anplwa, anterm somaz. Me anfet kan li vinn propoz bann solisyon, li vinn propoz bann solisyon ki dyametralman opoze ek seki nu dan Lalit pe propoze.

Mo fer resortir ki kan nu ti pe propoz sa politik ekonomik alternativ avan eleksyon, nu ti pe dir, a lepok, ki nerport lekel dan sa 2 blok politik, ki li Lalyans Sosyal, ki li Lalyans MSM-MMM, nernport lekel ki form prosen guvernman apre eleksyon, li pu ena enn politik ekonomik iltra-liberal. Setadir nu ti predir ki zot pu rod bann solisyon a kriz ekonomik ki fer klas travayer ek dimunn mizer sarye tu fardo pu sa kriz-la.

Dayer, kriz ki anfet responsabilite burzwazi, responsabilite bann ansyen guvernman, zot pa finn antisipe ki pu arive e dan textil e dan disik, ni ki li pu arive anmemtan. Sa li enn zafer ki pe vini depi 10 an, depi 20 an. Tu dimunn ti kone. Me ni patrona, ni bann rezim politik ki finn swiv enn apre lot pa finn antisip problem-la kuma ti bizin. E dan kanpayn elektoral, nu ti pe dir ki, ki li Lalyans Sosyal, ki li Lalyans MMM-MSM ki pran guvernman, zot pu vini avek bann solisyon pu kriz ki pu fer klas travayer ek dimunn mizer sarye tu fardo. Dan nu kanpayn elektoral nu ti mem met angard kont enn politik losterite. Se bann mo ki nu ti servi kan nu ti fer nu bann program lor TV ek radyo pandan kanpayn elektoral. Nu ti dir ki ena posibilite ki kan kriz pu morde, pu ena enn espes guvernman “koalisyon”. Nu ti dir alepok ki ena tu sans ki li pu enn guvernman Travayis-MMM. Nu ti dir kan pu inpoz sa politik losterite-la, pu ena anfet danze represyon. Tusala, nu ti’nn fini dir avan eleksyon. Tusala nu ti pe predir li pu parey, nerport lekel ant sa de blok-la gayne.

Zordi MMM fer inpe gayn riye kan Berenger pe vinn tret sa Bidze la de “iltra-liberal”. Berenger limem li ena enn politik iltra-liberal – tu dimunn kone. Kan aster li pe dir ki Bidze Sithanen iltra-liberal, mo sipoze li pe dir “iltra-iltra-liberal”. (Dimunn riye.) E sa li vre. Sa li inpe demagozi ki nu ti kapav atann depi lopozisyon parlmanter. Zordi MMM kapav dir nerport ki ete, e lerla li kapav vinn dir so lekontrer anmemtan.

Enn premye zafer ki nu pu fer, se gete kimanyer Bidze sa guvernman Lalyans Sosyal propoze pu fer fas a kriz ekonomik ek sosyal. Nu pu ziz sa atraver bann mezir spesifik dan Bidze. Kimanyer apre sa Bidze-la (parski Bidze-la li la), kimanyer nu pu kontinye nu kanpayn? Finn fini ena Diskur Bidze dan Lasanble Nasyonal, finn ena so lexamen dan “komite”, e Bidze finn vote. Alor Bidze-la aster li enn done. Kimanyer, nu, onivo Lalit, kimanyer lefet ki ena enn tel Bidze, lefet ki ena sa bann mezir-la, kimanyer li vinn afekte manyer nu pu kontinye nu kanpayn? Sa osi li pu enn laspe inportan dan travay ki nu pu bizen fer zordi pandan nu Seminar Teorik. Analiz Bidze-la par rapor a bann solisyon ki finn propoze, e osi gete kimanyer nu bizen rektifye, modifye nu kanpayn par rapor a seki aster enn done pu ankor omwen enn an, e anfet pu plizir banane ki pe vini.

Tit diskur Bidze

Tit diskur Bidze “Secure a transition from trade preferences to global competition” vedir kimanyer pu asir enn tranzisyon depi enn lekonomi baze lor bann marse preferansyel, sirtu pu disik ek textil, a enn lekonomi baze lor konpetisyon global. Setadir lindistri kuma disik ek textil nepli ena enn proteksyon. Aster zot pe vinn lor marse global e Moris pu bizen “konpetitif”. Sa tit Bidze li explik buku lor filozofi ki ena dan Bidze.

Lafen marse preferansyel

Tit Bidze vinn koz “marse preferansyel” ek “konpetisyon global”. Me marse preferansyel, li pa enn zafer abstre. Marse preferansyel pu disik ek textil, li 2 gro sekter prodiksyon. Li enn ta lizinn textil, li 80% nu later agrikol, li 11 mulen disik. Alor pa vinn apel sa zis “Trade preference”. Li 2 pli gro sekter, 2 gro sekter ki anplway dan Textil 40,000 - 50,000 dimunn malgre ki li finn bese, li ankor anplway 40-50,000 dimunn. Dan Lindistri Sikriyer ena ankor ase buku lanplwa, laba usi lanplwa inn bese buku. Alor kan u vinn koz “Trade Preferences”, u pe koz 2 gro sekter prodiktif ki anplway plis ki 100,000 dimunn, direk ek indirek. Lerla u dir u pu fer enn tranzisyon ant sa ek “konpetisyon global”. Kan u pe koz “konpetisyon global”, u pa pe koz prodiksyon ditu. U pa pe koz ki lizinn pu ena? Ki pu plante? Ki pu prodir? U pa pe koz sa ditu. U pe vinn dir kimanyer pu prodir nerport ki ete, me bonmarse. Alor tit lamem pe gete kimanyer pu asir tranzisyon depi enn sityasyon kot 2 gro sekter spesifik ki anplway buku dimunn a enn lot sistem ekonomik kot li pa pe dir u ki sekter pu ena. E li pa dir u si li pu anplway dimunn. Alor sa li inpe vinn expoz seki ena dan latet Sithanen e dan latet sa rezim Lalyans Sosyal.

Me lafin sa bann marse preferansyel se enn zafer ki pe vini-mem sirtu depi World Trade Organisation (WTO) inn met dibut an 1994-1995. Li ti evidan seki pe arive aster-la ti pu arive. So tayming kitfwa dimunn pa ti kapav predir exakteman, me li ti evidan ki li pu arive. E seki pe arive zordi, e dan textil, e dan lindistri sikriyer, li osi dan enn lozik, li dan sa lozik globalizasyon kapitalist. Sa li vinn kuma lanwit ek lizur. Kan u get lozik globalizasyon kapitalist, u truve seki pe arive, anfet sa kriz ekonomik-la li dan sa lozik-la pir ek simp. 

Lefe globalizasyon kapitalist

Seki sa Bidze pe vinn fer, li pe vinn expoz pu premye fwa, pu  lamas dimunn dan pei truve, sa bann veritab lefe globalizasyon kapitalist. Dan lezot pei, bann lefe inn fini kumans resanti ena trwa, kat, sink, sis an desela. Kuma dan Lend, Lamerik Disid, Lafrik. Inn kumans resanti bann lefe direk. Kan mo dir bann lefe direk, mo ule dir bann lefe direk lor lavi tulezur dimunn. Dan buku pei sa bann lefe inn fini kumans paret. Samem dan Lend u pe gayn bann asosyasyon peizan, ti-agrikilter, ti-elver, avek 10 milyon mam. Dan Lend, nu ti pe kumans gayn bann sityasyon kot agrikilter, kan finn rant dan sa langrenaz bann miltinasyonal otur bann OGM (Organism Zenetikman Modifye), zot pe bizen vann enn leren pu zot aste lagren pu prosenn rekolt. Sa li parski bann regleman WTO pe rwinn bann ti-agrikilter, pa zis dan Lend, me dan Lamerik Disid, mem dan Lafrans bann ti-agrikilter otur lasosyasyon paysanne, otur José Bové, fini kumans reazir a bann lefe globalizasyon. Me dan Moris, dan enn serten mezir lamas dimunn inn inpe proteze par zisteman sa bann marse preferansyel, zot proteze pu enn an, de an, trwa an, me lozik-la pe dir ki proteksyon pu ale. Me anfet, asterla Bidze pe vinn montre ki lefe sa pu ena lor lamas dimunn kan sa proteksyon-la ale. Se sa ki Bidze pe vinn fer. Kuma mo ti dir, kitfwa pu premye fwa lamas dimunn pu resanti, granmatin kan li al aste so dipin, kan li avoy so zanfan lekol, kan li pe rod enn travay pu so zanfan ki’nn gayn 16 an, 17 an. Sak instan, li pu kone ki ete kriz, li pu santi li dan so laser ki ete sa lozik globalizasyon kapitalist. Bann muvman dan gran konferans dan Mexik, dan Mumbai dan Lend, dan Porto Alegre dan Brezil, bann gran-gran konferans kot ena 80,000 a 100,000 dimunn prezan, depi diferan lorganizasyon, tusala finn diskite depi ase lontan. Dayer, onivo Lalit isi, ti ena enn delegasyon 4 dimunn ti prezan dan World Social Forum dan Mumbai kot ti ena apepre 100,000 dimunn prezan.

Se zisteman tusala ki ti pe diskite de-trwa an desela, dan Mumbai. Sa muvman ki apel muvman altermondyalist, depi plizyer lane finn explik exakteman seki zordi pe ariv lamas dimunn dan Moris.

Kimanyer Bidze Sithanen pe propoze pu fer fas a disparisyon marse preferansyel

Pu fer fas a disparisyon marse preferansyel, anu gete ki Bidze Sithanen pe propoze pu relans lekonomi, pu atir investisman, pu retablir to krwasans, pu kree lanplwa.

Li kler ki kriz dan lindistri sikriyer ek dan textil, li prinsipalman enn kriz lanplwa. Zot tulede, 2 gro sekter lanplwa. Dan lindistri sikriyer ek textil, fini kumans ena rediksyon lanplwa ase dramatik depi dernye sink an, kitfwa inpe plis mem. Me asterla li kapav vinn katastrofik enn ku. Me sirtu ki zot 2 pli gro sekter ekonomik kot pa pu ena kreasyon lanplwa. Non, pu ena rediksyon lanplwa. Zis pu montre kimanyer sa lozik la, li enn lozik ki pe vini depi lontan, kitfwa zot pu rapel ansyen guvernman,  Minis kuma Sushil Kushiram, kuma Bérenger, kuma Pravind Jugnauth, sa bann Minis Finans ansyen rezim MSM-MMM, ti fini kumans koz sa langaz la, dan enn premye tan kan zot ti pe koz lanplwa. Zot ti fini kumans koz enn zafer ki zot ti apel “jobless growth”. Setadir krwasans ekonomik san kreasyon lanplwa. Apre inpe letan, zot dir ‘kapav nu ti ena tor’, kapav et seki pu ena se “job-loss growth” setadir krwasans ekonomik avek rediksyon lanplwa. Alor nu truv sa lozik la pe vini depi enn bon but letan. E li finn travers diferan rezim-la. Lozik-la li pa gete kisannla finn gayn eleksyon dan Rose Belle! (Dimunn riye.)

Nu get enn ku ki Sithanen pe propoze pu fer fas, ki li pe propoze pu atir investisman, pu retablir to krwasans ek pu kree lanplwa. 

(a) Diminye saler reel. Gro but dan Bidze, depwindevi klas travayer ek dimunn mizer, se li pe propoz pu diminye saler reel, e diminye kondisyon travay. Kan u lir sa diskur Bidze-la, de nu pwindevi, se sa so pwen santral. Li pe viz pu atir investisman, li pe viz pu asir to krwasans e kree lanplwa atraver premyerman redwir kud prodiksyon, redwir saler reel. Mo pu revinn lor la an plis detay lor kimanyer li pe fer sa.

(b) Privatizasyon. Kan u pe ferm Development Works Corporation (DWC) e u pe ankuraz travayer developman met dibut enn konpayni prive e zot mem kapav aste lekipman puri depi DWC e rul li kuma enn konpayni prive, li enn form privatizasyon dan sekter konstriksyon. Pe ena privatizasyon National Transport Authority (NTA), setadir fitnes pu fer par bann konpayni prive. Ena plizyer lezot ka kot ena privatizasyon, kuma garaz lapolis ki ti pe antretenir tu bann veikil guvernman. Sa usi pe ferme. Setadir pu awtsors, pu privatize, pu al dan sekter prive. Mo finn pran enn traka, si ferm garaz SMF, ki pu fer ek dimunn kuma Raddhoa, tusala! Me sa, li inpe enn saydifek. [Lasal riye]

Me privatizasyon ek an mem tan enn luvertir a kapital internasyonal, savedir pe pran enn trale mezir pu rann Moris plis akeyan, plis atiran, pu bann investiser internasyonal. Li pa zis spekilater, me ikonpri ena lamafya, tu kalite konpayni flay-bay-nayt, investiser ki pu vini pu fer seki Angle apel enn “quick buck”. Lerla zot ris zot kales byin vit, zot ale, kan zot finn fini fer zot profi. Alor sa privatizasyon-la li inklir dematelman Welfare State. Nu pe dekrir demantelman Welfare State kuma enn form privatizasyon parski kuma u kone dan Moris e dan nerport ki pei, dimunn ena pu al lekol, dimunn ena pu sweyn limem kan li malad, lerla Welfare State so pwen de baz se Leta furni swen medikal, Leta furni ledikasyon gratis, sa se fondman Welfare State. Leta furni sa a tu dimunn. Kan u pe vinn koz targetinng, kan u pe vinn koz pu fer dimunn pey pu serten servis, li enn form privatizasyon dan lesans ki u pe dir dimunn pu ledikasyon li pu bizen al dan enn institisyon prive parksi Leta nepli pu provayd. Pu swen medikal, li pu bizen al dan enn institisyon prive parski Leta nepli pu provayd gratis. Alor li enn form privatizasyon. E sa privatizasyon-la li usi ena kom bi pu atir investisman internasyonal. U get kote ledikasyon, sa depi inpe letan nu pe predir ki su presyon WTO, su so aranzman pu komers an “servis”, bann “GATS” (General Agreement on Trade in Services), Leta pe uver pei a investisman sirtu dan sekter tersyer, onivo liniversite. Aster u pe gayn enn kantite liniversite Ostralyin, Sid Afriken, depi inpe partu ki pu vinn uver liniversite isi. Setadir ledikasyon tersyer pe privatize par extansyon. Lekol segonder parey, lekol primer parey, deplizapli u pe gayn investiser ki pe finn investi dan bann institisyon edikatif prive. Anfet pe privatiz seki ti lontan bann servis su Welfare State.

(c) Enn trik kontab. Bidze ena enn gro trik kontab. Sithanen ti enn kontab kot Rogers, alor li konn bann trik kontab. (Dimunn riye.) Nu, nu kwar ena enn gro trik kontab dan sa Bidze-la. Sithanen inn propoz bann mezir ki pu ankuraz spekilasyon lor later.

Ena enn serten nomb mezir ki paret kuma bann bon mezir, kuma rediksyon lanrezistreman kan u aste teren, me dan Moris, pena buku dimunn mizer ki ena posibilite aste teren. Alor, nu dir li tu sinpleman enn mezir ki fasilit tranzaksyon fonsye, tranzaksyon later.

Lerla enn lot mezir se pu ankuraz Integrated Resort Schemes (IRS) e li pe etann so skop. IRS kuma ansyen guvernman finn invant li ti ondire bann geto, bann anklav turistik kot turis byen ris pu vinn aste kanpman Rs15 milyon. Zot pu ena golfkors, zot pu ena marina, bato, zot laplaz tusala. Sa ti ansyen konsep IRS stil MMM-MSM. Sa nuvo guvernman-la pe vinn etann skop IRS, kot u pu ena bann IRS ki pu ofer tu kalite diferan form rezidans. Sa usi pe amenn enn ankurazman a sa spekilasyon fonsye, tranzaksyon later e buku tranzaksyon lus. 

Kitfwa bann kamarad isi inn lir dan lagazet yer ek zordi, tablisman konpayni sikriyer Medine, tutswit apre Bidze inn vini ek enn plan grandyoz. Li pu ranz bann nuvo site dan Lwes pei. Li pu ranz nuvo sime. Li ena bann proze rezidansyel. Li pu ena golfkors. Enn kanpayni sikriyer prive pu vinn re-amenaz enn-kar pei Moris. Li pa enn kwinsidans ki konpayni sikriyer Medine, enn semenn apre Bidze vini avek sa proze-la. Me sa li enn proze, kan u examinn li, li enn proze ki pe fer Medine sorti depi enn konpayni sikriyer, li pu gard so kann wi, me aster li pe vinn enn konpayni fonsye. Aster li pu fer so bann profi atraver tranzaksyon later, atraver konverti later.

Fode pa nu bliye ki atraver proze IRS, tablisman gayn sa privilez kot zot kapav konverti later agrikol fer li vinn later rezidansyel. Kan u fer later agrikol vinn rezidansyel, u miltipliye so valer par 10 a 15 fwa. Anplas. Guvernman nek ena pu siyn enn but papye. Pu dir ki sa but later Medine ki ena kann zordi lor la, li later agrikol, guvernman nek siyn enn but papye dir sa later-la li enn later rezidansyel. Ek sa tibut papye-la grander enn paz kaye fer 1,000 arpan later Medine enn ku so valer miltipliye par 10, par 15 fwa. Zis enn but papye. Se sa kalite spekilasyon fonsyer ki vremem Sithanen pe ankuraze atraver enn seri bann mezir.

Kifer mo ti apel sa enn trik kontab? Sithanen pa enn kuyon. Preske! (Dimunn riye.) Seki Sithanen pe fer, kan later agrikol so pri pe vinn enn pri ki miltipliye par 10 ubyen 15 kuma later rezidansyel, kan Medine lerla morsele ankor later, li ranz bann site, li ranz sesi, li ranz sela, tutswit ena seki u apel enn valer azute. Vedir valer azute kontab, parski u pa pe prodir nanye, mem but later-la sa. Nek u finn sanz so natir e so valer miltipliye par 10 u 15 fwa. Alor lerla, dan 5 an, dan 4 an Sithanen pu vinn dir u “Alalila bolom, bann mezir ki mo finn pran, finn amenn krwasans ekonomik 4.5%, 5%, 6%”. Me li enn krwasans ekonomik kontab, parski li baze lor spekilasyon. Li baze lor bann valer artifisyel tranzaksyon later. Alor ek sa bann mezir-la, savedir IRS, fasilite pu nuvo kalite IRS, proze grandyoz kuma Medine ena, tutswit Sithanen pu ogmant so to krwasans, me dan enn fason byen byen artfisyel. Se pu sa rezon-la ki mo apel sa enn trik kontab.

Ala 3 veritab mezir. Lerla ena buku mezir pu ankuraz PME (Petites ek Moyennes Entreprises). Ala nu ena enn Minis de Finans. Dan so mem diskur kan li pe get problem lindistri sikriyer, kan li pe dir u nu bizen konpetitif global, dan lindistri sikriyer li dir nu ena 11 mulen dan pei, sakenn pe prodwir an mwayenn 50,000 tonn disik, ena inpe plis, ena inpe mwens, an mwayenn sakenn pe prodir 50,000 tonn disik; dan so mem diskur Bidze kan li dir li enn grav problem ki prodir “zis” 50,000 tonn disik, li pa vyab; Kan li pe dir dan enn sityasyon de konpetisyon global, enn mulen disik ki pa prodir plis ki 100,000 tonn disik sak lane, li pa vyab; alor dan lindistri sikriyer pe vinn met artizan deor, pe vinn santralize parski pu vinn konpetitif bizen bann gro, gro inite prodiksyon. An mem tan, dan sa mem diskur Bidze la, Sithanen pe vinn dir seki pu sov Moris, se 1,000, 2,000, 3,000 tipti lantrepriz. 

Anplis, li pa spesifye. Li pa dir ti lantrepriz pu fer ki ete? PME, an Angle SMI, inn vinn kuma enn manntra zot nek ena pu dir PME, PME, dan tel pei PME inn prodir lanplwa, dan tel lot pei PME inn prodir lanplwa, isi usi PME pu prodir lanplwa. Be PME ki ete sa? Ki li pu prodir? 

Sithanen li pa kuyon, li byen kone ki premyerman laplipar bann PME pa prodir lanplwa. Si u pran tu bann PME ki’nn kumanse, u reget zot dan 5 an, otur 75% inn disparet parski li pa finn marse. Deza li enn gaspiyaz resurs extraordiner kot pe nek ankuraz dimunn pran lonn, met so later angaz, met so bizu angaz, pran lonn pu kumans enn ti-biznes e 75% ladan deklar bankrut avan 5 an. Bidze-la pa vinn dir u sa bann PME-la ki zot pu fer? Ki zot pu prodir? Pu ki marse zot pu prodir? Tusala Sithanen pa vinn dir u ditu. Enn ti tabazi usi, li enn espes PME. Eski u pe imazinn dan Moris, sak dimunn pu bizen uver so prop tabazi? (Dimunn riye.) Eski se sa lekonomi ki nu pe antisipe pu tir Moris kot li ete? E zot pe met buku lanfaz anfet lor PME. 

Ki kalite presyon lor Guvernman?

Presyon depi FMI, Labank Mondyal e WTO

Me Guvernnman, nerport ki guvernman burzwa, kan li ena pu fer enn Bidze, li sibir diferan kalite presyon. Li inportan pu konpran kot sa presyon la sorti

Presyon depi FMI, Labank Mondyal e WTO

Li sibir presyon depi institisyon kuma FMI, kuma Labank Mondyal, WTO. E la pu ena plis presyon ankor parski nu fini kumans tande depi enn Sekreter Finansye, enpe par interim pa kone si li lor kontra ubyin li pe ranplase, apel Ally Mansoor, inn fini kumans negosye enn gro lonn avek Labank Mondyal.

Kan u negosye lonn avek Labank Mondyal, pa zis presyon ki u sibir, me u de “zorey” pu dan leto! [Lasal riye.] Alor enn guvernman sibir sa bann presyon-la, depi FMI, Labank Mondyal, WTO.

Presyon depi patrona lokal, finansye internasyonal e ideolog patrona

Guvernman sibir presyon osi depi patrona lokal ek bann finansye internasyonal. Kapav-et bann kamarad finn lir enn seri bann long-long intervyu par enn bug apel Percy Mistry (li inpe enn mister, “very mystery”), li enn bankye, enn bankye investiser dan enn grup bankye ki baze dan Oxford dan Langleter. Depi enn bon but letan, li pe ekrir bann long-long intervyu dan Mauritius Times, e li klerman ena enn proze, enn proze politik, enn proze ekonomik pu Moris. E kan u ekut deba lor Bidze, suvan tann nom Percy Mistry fer sirfas. U pu tann kikenn kuma Sithanen dir “al gete ki Percy Mistry inn dir”. Ondire seki Percy Mistry dir, li enn levanzil. Li kapav enn levanzil pu kapital finansye, me nu pa forse ekut seki Percy Mistry dir.

Lerla ena ideolog, bann ideolog dan firm kuma De Chazal Du Mée, bann firm konseltennsi, Kemp Chateris, u ena sa bann ideolog, konsiltan ki tultan pe donn zot lopinyon lor nerport ki zafer sirtu lor enn zafer kuma Bidze. Ena usi ideolog dan lapres, dan lagazet. Ena enn serten nomb zurnalist zordi ki zot pa zis zurnalis, zot plis enn espes press atache pa pu Minis guvernnman me pu bann sekter ekonomik, pu sekter prive. U pu gayn enn zurnalis ki li so travay se pu defann pwendevi MSPA, tablisman. Enn lot zurnalist, li so travay se pu defann pwindevi gro patron zonn frans. Kan u lir lagazet, u truv sa enn sel ku. Ena sa bann ideolog la. Alor Guvernman li su presyon sa bann diferan institisyon internasyonal, institisyon lokal e ideolog patrona.

Kont-presyon depi sindika, asosyasyon konsomater

Ena enn kont-presyon depi muvman sindikal, e depi lasosyasyon konsomater. Me li enn kont-presyon ki depi enn bon but letan enn kont-presyon ase feb. Li feb pu buku diferan rezon, li feb parski sa guvernman ki nu ena zordi-la, li finn gayn enn mazorite telman kler dan 3 eleksyon ki finn fek fer, mwens ki enn an desela. Eleksyon Zeneral. Eleksyon Minisipal. Eleksyon Vilaz. Alor ena enn rezim ki santi li pa oblize sede a presyon lamas dimunn. Li pu sede ase fasilman a so bayerdefon, a patron. E li pa santi li oblize sede a presyon depi lamas dimunn, depi bann lorganizasyon de mas kuma sindika, parski li finn fek gayn sa mazorite byen kler. E mo fer resortir ki li finn gayn sa mazorite byen kler-la lor baz enn manda. E so manda-la sete pu demokratiz lekonomi, so manda sete “put people first”. Se sa ki finn donn li sa mazorite-la. Se sertennmann pa seki li pe fer dan Bidze ki’nn donn li sa mazorite-la.

Me kont-presyon depi muvman sindikal li osi feb, dan enn sertenn mezir, parski dan muvman sindikal li ase difisil pu sindika dan diferan sekter sorti andeor enn lozik. Pu enn sindika sorti premyerman andeor lozik so prop sekter, so sekter travay e dezyemman pu sorti andeor lozik prodiksyon kapitalist, parski bann sindika zot opere a-linteryer sistem kapitalist. E anzeneral seki zot vize se pu gayn enn meyer tretman pu travayer me alinteryer sistem-la. Sindika gayn buku difikilte pu chalenj sistem-la.

Bidze: ki tranzisyon?

Dernye parti mo papye se pu get Bidze e poz kestyon “Ki swa ena?” Ki kalite tranzisyon ti kapav ena par rapor a seki pe arive onivo mondyal? Par rapor a sa kriz, ek par rapor a lanplwa sirtu? Par rapor a kriz dan lindistri sikriyer ek textil?

Swa ki ti ena se premyerman retablir krwasans e kree lanplwa par retablir to profi. Sa li enn swa. Ena kriz ekonomik pe vini, ena kriz lanplwa, ena lisansiman buku, ena dimunn pe rod travay. Pu fer fas a sa, u sey truve kimanyer pu relans lekonomi. Enn de bann fason pu fer li, e Bidze sey fer li, se pu retablir krwasans ekonomik ek kree lanplwa, me atraver retablir to profi, setadir par fer bann konpayni, bann biznes vinn plis profitab. Lozik sa filozofi-la, se sa pu ankuraz krwasans. Sa li enn swa. 

Dezyem swa, se atraver enn Bidze, u kapav pronons u-mem anfaver etablir baz pu enn re-oryantasyon dan laparey prodiktif. Sa li inportan, parski kriz dan Moris zordi se kriz dan laparey prodiktif textil ek disik. Ek dan enn Bidze kumsa si u pe sey rod fer fas a sa kriz-la, u oblize vinn propoz bann alternativ kot pu ena lanplwa. Bann sekter alternativ, prodiksyon alternativ kot ena lanplwa, kot ena sekirite danplwa, kot ena buku lanplwa byen vit. Li ena enn obligasyon pu fer sa.

E nu kanpayn ki nu pe amene evidaman li baze lor dezyem swa e seki Sithanen ek sa guvernman la finn swazir, finn swazir premye swa. 

Asterla, nu pu get sirtu sa opsyon iltra-liberal, ena dimunn apel li “monetarist”, ki Sithanen finn swazir pu so Bidze. So bann mezir konkret ki li pe propoze, se pu fasilit biznes, me par dereglemantasyon. Savedir pu abandonn tu reglemantasyon ki ena lor biznes pu akseler prosedir.

Guvernman finn amenn enn dereglemantasyon, mem dipwendevi lanvironnman. Lontan avan u kumans enn lantrepriz, u ti bizen enn Environment Impact Assessment (EIA) pu gete si sa lantrepriz-la pu afekte lanvironnman. Asterla non. U nek kumans enn lantrepriz, u pa bizen atann plis ki 3 zur, u nek kumans li. Nek apre ki pu gete si sa lantrepriz-la pe rwinn larivyer akote, ubyen pe anpwazonn vwazen. Apre pu get sa. Alor fasilit bann biznes, bann lantrepriz par dereglemantasyon. Kuma mo ti dir avan, sa li osi viz pu ankuraz bann PME.

Opyson iltra-liberal Sithanen

Sa opsyon iltra-liberal ki Sithanen finn swazir. Li finn swazir osi pu diminye to taxasyon. Setadir li pe dir ki bann biznes, bann konpayni pu fer plis profi parski zot pu pey mwens tax. Finalman dan propozisyon Sithanen, konpayni ek individi alalong pu pey mem tax, tu pu pey zis 15%. Setadir pe diminye tax konpayni buku pu rann konpayni, antrepriz pli profitab. Me pe rann zot pli profitab par rapor a enn rediksyon dan reveni bidzeter. Setadir nu tu, nu pe pey pu sa ogmantasyon profi-la.

E osi pe diminye Innkom Tax lor dimunn byen ris. Sa barem 25-30% ki ena lor bann dimunn byen ris sa usi pe disparet. Alafen enn dimunn ki gayn Rs200,000 par mwa, san nom okenn nom, (Dimunn riye, akoz dan lagazet ena enn lexanp mem zur) li usi, li pu pey mem to 15% ki enn ti-profeser ki li, li pe gayn Rs10,000-15,000 par mwa. Zot tu pu pey mem tarif tax, 15%. Zot pu pey parey kuma IBL u Rogers u Harel Mallac. Tu dimunn pu pey mem tarif Innkom Tax. 

Kuma mo ti dir avan, sa bann mezir pu ankuraz spekilasyon later par konversyon, par morselman, par uver marse fonsye dan Moris a aster internasyonal. Setadir u pu morsele e vann later Moris me lor enn marse internasyonal. Akoz to desanz, akoz diferans dan nivo pri, bann dimunn dan lezot pei - u pran tu bann futborler ki nu pe truve 3 fwa par zur lor TV - sa bann dimunn ki tus Rs 1 milyon par semenn sa! [Lepok Kup Dimond.] 

Alor ena bann dimunn dan lemond ki tus bann sif, reveni, dividenn astronomik. Zot pu vinn puse kan pe vann sa later Moris alankan. Samem ki pu pus pri later, valer later buku.

Bidze ena bann mezir ki sirtu viz pu fer Moris vinn enn pei ek mindev bonmarse. Zordi Moris li pa enn pei ek enn mindev osi bonmarse ki lezot pei. E dan lepase parski Moris so mindev pa osi bonmarse, nu ti truv patrona delokalize, al Mozanbik, al Madasgaskar, al Tanzani, al kot mindev pli bonmarse. Me aster dan Bidze, Sithanen pe vinn pran bann mezir ki pu fer mindev Moris osi bonmarse ki mindev dan tu lezot pei, sa pe fer sa sanse pu retablir konpetitivite global. Me sa pu nerport ki rezon ki zot pe fer li, so rezilta seki klas travayer ek dimunn mizer pu gayn mwens saler reel pu mem travay ki zot ti abitye fer.

Anu get bann mezir ki pe propoze dan Bidze pu fer kud prodiksyon bese par fer mindev vinn bonmarse:

Bidze anons abolisyon konpansasyon saler

Konpansasyon saler ki ti ena enn fwa par an, li la pu permet travayer fer fas a tu ogmantasyon pri. Me ena enn laspe dan konpansasyon saler ki nu pa tann koze buku. Se ki, kan ena ogmantasyon pri dan Moris, li prensipalman lakoz ena depresyasyon rupi. Se depresyasyon ki amenn inflasyon. Alor ogmantasyon pri li vinn ansam ek depresyasyon. Depresyasyon li ule dir windforl profi pu bann lantrepriz. Si u get enn lantrepriz ki prodir T-shert, li vann so T-shert pu US$1. Avan depresyasyon sa T-shert-la kan patron-la gayn so US$1, li al sanz li dan labank li pu gayn Rs28. Lane apre ki ena depresyasyon, patron vann enn T-shert parey a mem pri US$1. Me sa kut-la kan patron al labank, labank donn li Rs32 pu sa mem T-shert-la akoz depresyasyon. Alor patron-la fer enn winndforl profi sorti Rs28 vinn Rs32. Ek konpansasyon saler, so filozofi sete pu dir patron u finn fer enn winndforl profi akoz depresyasyon, depresyasyon inn rann travayer pli mizer, seki nu pe dimann patron fer par konpansasyon se pran sa winndforl profi-la donn enn parti ladan travayer. Setadir sa laspe kot nu get travayer kuma enn prodikter, pa get travayer zis kuma enn konsomater, sa enn laspe inportan. Me kuma fason nu pe ale, setadir lane apre lane travayer so saler reel setadir seki so saler kapav aste pu diminye ankor pli vit. 

Bidze anons ki pu aboli NRB ek PRB

Dan Bidze, pe anons klerman ki bann institisyon kuma National Remuneration Board (NRB), Pay Research Bureau (PRB) pe disparet, ek pu ranplase par enn National Wages Council. Me sirtu bann award, NRB e PRB, dan enn serten mezir zot determinn saler minimem dan diferan sekter. Bann award zot determinn kondisyon danplwa dan diferan sekter pu diferan grad travayer. Sa patron pa ule. Li ule tu travayer polivalan setadir kan ena travay dan lizinn u travay, kan pena komann dan lizinn, donn u enn balye dir u al balye lakur. Patron ule sa kalite polivalans-la. Patron usi ule kan ena somaz, li ule profite. Patron ule kapav ofer lanplwa mwens ki saler minimem parski dimunn pe krev de fen. Patron pu dir u, “Get sa, u pe krev defen mem, abe vinn travay, mo donn u Rs12 lazurne”. E si u zanfan pe krev de fen, u pu al travay pu Rs12 lazurne. Me award zordi pa permet sa. Seki Sithanen pe fer, li pe permet ki sa arive. Patron pu kapav ofer travay pu Rs12 lazurne. 

Bidze propoz amar saler avek prodiktivite ek kapasite patron pu peye

Bidze pe vinn propoz pu amar tu saler avek prodiktivite, e avek kapasite pu patron peye. Savedir pu u gayn enn ogmantasyon saler, u pu bizen prodir plis. Si u pa kapav prodir plis, u saler pu res parey. E sa mem saler la pu aste mwens rasyon. Dan Moris isi, tu patron pa kapav pey nanye! (Dimunn riye.) Alor kan vinn koz “capacity to pay”, u pe kuyonn dimunn parski an prensip patrona pu dir li pa kapav peye. An prensip tu patron fer lapert. Kan u marse lari La Chaussée u truv zot pe dimann sarite! An prensip zot mari mizer! Fransman zot pa kapav peye! (Lasal riye)

Bidze propoz lisansye san preavi

Enn lot zafer dan sa Bidze-la, enn laliyn dan sa diskur Bidze-la ki nu truv byen grav. Zot pe vinn propoze pu sanz lalwa travay pu diminye preavi. Zordi si u ena tan banane servis, patron oblize donn u enn preavi, enn mwa, de mwa u trwa mwa avan li lisansye u. Guvernman pe propoz pu sanz sa. Zot pe propoz pu sanz kantite Severenns Alawenns ki enn patron oblize peye kan li lisansye enn travayer. Dan diskur Bidze, manyer ki zot dekrir sa (si li pa ti usi dramatik, si li pa ti usi trazik, u ti preske kapav riye). Dan diskur Bidze, manyer zot dekrir diminye preavi ek diminye Severenns Alawenns, se zot pe amenn bann mezir dan Bidze seki zot apel diminye “cost of separation”, setadir seki li kut patron pu li separ limem depi so travayer. Ondire enn espes divors, enn separasyon. Alor zot pe vinn dir ki fode pa separasyon-la kut tro buku a patron. Zot apel sa “cost of separation” kan enn travayer pe perdi so plas travay, pe perdi so mwayen pu li nuri so fami. Pu Rama Sithanen, sa li enn “cost of separation”. Li get li dipwendvi ki sa pu kut patron pu li separ limem depi so travayer. 

Bidze anons ogmantasyon laz retret

Lerla evidaman, ogmant laz retret sorti 60 an pu vinn 65 an. Apartir 2008 ziska 2018. Kikenn dir mwa “Ki? Avek sa mezir la zame mo pa pu gayn pansyon. Sak fwa mo pu ariv laz pansyon zot pu azut ankor 2 mwa”. (Dimunn riye.) Setadir apartir 2018, retret pu vinn laz 65 an. Mo ti mansyonn sa dan enn Forum FCSOU, kan u pran ogmantasyon laz retret u azut li avek seki Bidze pe dir ki travay pu vinn travay sezonye, pu vinn travay preker, pu vinn travay bat-bate, li grav. Mo ti pran lexamp enn mason 61 an. Li bizen atann 4 an avan 65 an. Eski u kapav mazinn enn mason 61 an pe mars-marse, pe rod travay lor santye konstriksyon? Kisannla pu anplway enn mason 61 an pu poz blok, pu krepi plafon? Sa mason-la li bizen atann ziska 65 an avan li gayn so pansyon. Alor kan u pran sa 2 mezir dan Bidze, u met zot ansam, li prodir enn zimaz ki fer vremem per. Si a-laz 61 an, dimunn pe ankor marse pu al rod enn ti bulo isi laba. Abe kisannla pu donn enn zardinye 61 an, enn mason 61 an, enn anfle kamyon 61, travay? Sa li vremem enn panse ki fer per. 

Nivelman par leba

Dernye mezir pu kuronn tusala, Sithanen vinn anonse ki aster pu ena enn sel marse travay, zonn frans ek non zonn frans. Nu tu kone ki sa ule dir. Kan u ena enn Bidze ki pe rod enn nivelman par leba, kan u vinn dir pu ena enn sel marse travay pu zonn frans ek pu non zonn frans, u pe vinn dir tu dimunn dan pei dan tu sekter pu su bann mem kondisyon ki zonn frans e zot bann kondisyon netman inferyer. Sa tu dimunn kone. Nu rapel kan ti dir pu egaliz saler dan zonn frans ant zom ek fam, tu dimunn gayn mem saler ki fam. Alor tu dimunn ti gayn sa ti saler. Mem zafer pu arive ankor. 

Kanpayn Lalit pu enn lekonomi alternativ

Pu termine, nu get nu kanpayn, kanpayn ki Lalit pe amene depi avan eleksyon zeneral. Kanpayn pu enn lekonomi alternativ kot bann nuvo sekter prodiksyon kapav kree lanplwa byen byen vit.

* Nu pe amenn kanpayn pu ki sa larzan ki sipoze gayne depi Lerop akoz rediksyon dan pri disik, servi byen. Ki pu fer ek sa larzan-la? Eski pu donn sa tablisman pu li lisansye dimunn? Eski pu servi sa larzan-la pu devlop bann nuvo sekter?

* Nu pe amenn kanpayn pu alokasyon somaz.

* Nu pe amenn kanpayn pu donn later bay a laburer ek artizan ki lisansye.

* Dan nu kanpayn ena osi lor deviz etranzer, zordi pri depann lor depresyasyon. Depresyasyon depann lor misye-la, parski patron ki kontrol deviz etranzer. Alor nu dan nu kanpayn nu pe dir non, sa kontrol lor deviz etranzer bizen nepli dan lame patron. 

Aster ki ena enn Bidze, kimanyer sa afekte kanpayn ki nu amene? Me klerman Bidze-la vinn expoz azanda patrona. Li vinn expoz azanda klas dirizan ekonomik ek politik, klas dirizan lokal ek internasyonal. Zot azanda inn expoze, zot azanda vremem zame inn expoze kuma inn expoze dan sa Bidze Sithanen-la. Dan nu kanpayn nu bizen denons sa. Dan nu kanpayn, nu bizen denons inkapasite rezim politik aktyel pu protez lanplwa ek protez nivo de vi parski li pe adopte azanda burzwazi. 

Nu pu bizen osi klerman met an kestyon lozik globalizasyon kapitalist. Aster lepok inn vini kot li buku plis apropriye, buku plis fasil pu nu met an kestyon lozik globalizasyon kapitalist, lozik sistem kapitalist limem. Parski sa Bidze-la pe vinn expoz sa fas kriyel ki ena dan sistem kapitalist e dan nu kanpayn nu bizen expoz sa lozik kapitalist.

Nu bizen konvink bann lezot lorganizasyon, muvman sindikal, bann lezot lasosyasyon dan pei pu zwenn dan sa kanpayn-la parski li pe vinn enn kanpayn lavi-lamor pu lamas dimunn. E sirtu li pe vinn irzan ki nu kanpayn viz pu ansam, avek lezot lorganizasyon, ansam avek lezot dimunn, etablir enn program politik pa zis pu lindistri sikriyer ek zonn frans, enn program politik ki viz pu amenn enn veritab sanzman sosyete, onivo ekonomik, onivo politik, onivo sosyal. Enn program politik ki viz sa veritab sanzman, enn sanzman sosyalis.

Nu pa bliye ki sa travay-la malgre ki nu oblize fer li isi fas a Bidze Sithanen, fas a patrona lokal, me sa lalit ki nu pe propoze, sa muvman ki nu pe propoze la, li usi enn lalit rezyonal ansam avek bann pei dan larezyon, e onivo internasyonal. Dan Lalit nu ena buku kontak avek bann lorganizasyon internasyonal. 

Ala kuma nu pe truv kanpayn ki nu pe amene.

Mersi bann kamarad.

LALIT so bann Demand Tranzisyonel

Enn Analiz Kritik

Jean-Claude Bibi

Mersi pu finn invit mwa pu partaz ar zot mo konpreansyon seki pe arive dan pei, e sirtu mo konpreansyon seki Parti Lalit pe sey fer dan sityasyon aktyel dan Moris.

Mo finn gayn lokazyon pran konesans bann demand, bann revandikasyon, ki Lalit pe met divan dan kriz ki pe fwet Moris. Anfet kriz la pe fwet tu dimunn dan enn fason byen vyolan. Li enn kriz, nu kapav sir, pu vinn deplizanpli pli grav. E nu pa konn so lafen. Setadir nu pa kapav dir ki li enn kriz ki nu kapav mezire, kuma Rama Sithanen fer, kan li dir ki dan 2-3 an tu pu revinn korek. Mo panse li pe blefe. Li mem, li pa futi kone kot sa kriz kot nu finn rantre-la pu al fini.

Kuma Kamarad Ram inn explike avan mwa, kriz-la pe vini.

E mem si nu pa ti apel li “kriz”, problem striktirel dan sistem kapitalist Morisyen, problem dan lekonomi Moris ek so lyen avek lekonomi mondyal, mem si li ti paret nu ti pe gayn enn sertenn proteksyon depi konsekans developman dan lekonomi mondyal, mo kwar aster li pe vinn deplizanpli evidan, flagran mem, ki lekonomi Moris, lasosyete Moris an zeneral, pe travers dan bulversman. E sirtu, se travayer e dimunn mizer ki pe sufer sa bann bulversman-la dan enn fason pli pir.

E mo osi panse ki bann kamarad dan parti Lalit e dimunn prezan zordi inn deza fini kumans diskit plizir laspe sa kriz-la. Pa azordi premye renyon. Enn travay fini fer depi byen lontan, depi avan eleksyon zeneral pu demontre ki sa kriz-la pe vini, anmemtan li pe vini e anmemtan, li finn fini vini.

Nu osi bizen konpran, e li inportan ki nu pe konpran, ki malgre kriz-la ti deza grav, bann parti politik, mem bann lorganizasyon dan klas travayer pa ti pe realiz gravite, ubyen zot ti konpran li me zot napa ti kapav fer kitsoz, napa ti kone kimanyer pu reazir fas a kriz-la.

Donk zordi dan mo papye, mo pa pu fer komanter ubyen al diskit enn-par-enn sa 12 demand, sa 12 revandikasyon ki Lalit inn fer. Mo pu get zot dan enn fason global kuma enn risponns a sa kriz ki Lalit finn idantifye korekteman kuma enn kriz grav. Mo espere mo resi pran enn-de demand ladan an plis detay, amezir mo fer mo diskur.

Avan tu, mo pu explike ki dekul de sa bann revandikasyon la: Ki kalite ideolozi? Ki kalite dinamik? Setadir, kan nu pu lager pu sa bann revandikasyon-la, kot sa kapav amenn nu? Kot li bizen amenn nu? Ki kapav debuse atraver enn kanpayn politik lor baz sa bann revandikasyon ki finn met an avan?

Mo pa pu rant dan tro detay, mo nek pu tus li inpe: Ki sistem kapitalist a lepok aktyel-la pe montre nu lor so natir profon? Dan ki mezir li pe montre nu dan ki leta li ete? Dan ki leta de fayit li ete? Dan sa kondisyon-la, kimanyer li afekte dimunn, dimunn par milye?

Mo pu pran 2 sekter, Disik ek Textil. Zot montre klerman ki enn gran parti nu lekonomi finn dan beze. Sa li byen inportan nu realiz sa. Moris so listwar ekonomik domine grandman par Disik, ek depi Lindepandans vini mem, li finn parey. Enn bann nuvo sekter ki ti kree lanplwa se sekter Textil. Zordi nu kapav dir ki sekter Textil finn ariv dan so lagoni. Sa afekte lekonomi Moris antye, tu bann striktir afekte, tu laparey prodiksyon afekte. Samem ki sa bann bulversman finn amenn, pe amenn e pu kontinye amenn, ankor plizir problem. 

Premye problem se pert danplwa. Sa pe amenn kapitalis e Guvernman o-puvwar pran desizyon pu re-organiz lekonomi Moris. Zot pe re-organiz lekonomi parski seki nu ti ena nepli marse. Me zot pe fer li dan enn fason kot se klas travayer, se dimunn mizer ki pe bizen pey leku sa re-organizasyon-la, sa re-oryantasyon-la.

Guvernman ek anplwayer pa pe get problem ki divan zot an term ki pu ariv sa santenn milye dimunn kan 2 sekter importan lekonomi fware, al fer fayit. Zot pli interese pu kone kimanyer pu met nuvo sekter dibut dan enn fason ki zot profi, zot kapasite fer profi, kontinye malgre ku sosyal, malgre ki sa pu kute a bann dimunn. Sa nu bizen konpran li. Li paret enn zafer byen sinp.

E sa fer nu poz la kestyon:Ki bizen fer dan enn sityasyon kumsa? Eski nu pu kontant nu defann lintere travayer kuma sindika fer, e kuma sindika bizen fer? Setadir eski kan ena menas pert danlpwa, lager kont pert danplwa? Kan lavi vinn ser, sey lager pu gayn kitfwa pu 10% ogmantasyon saler? Lager pu pa permet patron nek “hire and fire”, nek pran dimunn e met dimunn deor lor kondisyon ki patron anvi? Lager pu pa aboli kad legal kuma Labour Act, so bann institisyon kuma NRB, PRB, etc ki zordi pe menase? Eski nu pu lager sinpleman pu prezerv bann aki, ubyen eski nu pu rant dan leker-mem problem-la?

Mo ti anvi zordi get enn ku revandikasyon ki Lalit pe fer. Ki zot sinifikasyon? Ki zot linportans politik? Ki zot dimansyon politik ete?

Enn parti kuma Lalit li napa mem zafer ki enn lorganizasyon travayer kuma enn sindika. Sindika  so fonksyon se li bizen defann travayer. Divan enn sityasyon byen byen grav, enn parti kuma Lalit, ena lezot responsabilite. Dapre mwa, enn parti kuma Lalit ena 3 responsabilite:

Analiz kriz ekonomik: so dimansyon lokal e so dimansyon internasyonal

Premye responsabilite enn parti politik kuma Lalit se pu analiz byen sa kriz ekonomik-la dan so dimansyon lokal e dan so dimansyon internasyonal. Setadir konpran byen kontradiksyon ek febles andan lekonomi Moris, e kimanyer sa bann febles dan so striktir afekte par seki pe arive dan lekonomi mondyal. 

Pwa Moris dan lekonomi Mondyal

Nu bizen realize ki Moris li pa zis tipti zeografikman me ekonomikman osi li tipti pu lekonomi mondyal. Si Moris disparet dime, li pa pu enn gran pert dan lekonomi mondyal. Me si enn pei kuma Lamerik, si bann pei kuma Lend, Lasinn, Lerop al disparet, lerla lekonomi mondyal transforme enn sel ku net. Si lekonomi Moris pa inportan dan sistem ekonomik mondyal, me imen ki viv dan Moris inportan, dimunn ki viv dan Moris, zom, fam, zanfan,  zot inportan. Zot kapav inportan pu nu, me zot napa inportan pu kapitalis Morisyen ni pu kapitalis internasyonal. E sa li paret enn zafer sinp me li byen inportan pu travayer, pu lorganizasyon travayer, pu sindika konpran sa. Bann imen ki viv dan Moris napa inportan pu kapitalist Morisyen antan ki imen. Li interese ar u, par lefet ki u kapav travay, par u kapav fer larises, e par eski li kapav fer profi lor travay ki u fer. Apart sa li pa interese ar u.

Parti Travayis depi enn muvman Sosyal Demokrat a enn Bidze iltra-liberal 

Seki grav avek sa Bidze, seki sa Guvernman-la finn aksepte lozik ki kapitalist pe dir. E sa li inportan nu konpran sa. Parski sa Guvernman ki finn fer sa Bidze-la, li enn guvernman ki sorti dan muvman sosyal demokrasi sipoze. Li enn guvernman ki sort dan muvman travayer, so nom dayer se le “Parti Travailliste”. E bann muvman kumsa, pu u konpran inpe lor seki mo pu vini pli tar, u bizen konpran ki li pa normal pu enn guvernman Travayis vinn avek enn tel Bidze. Li pa enn zafer ordiner pu dimunn ki konn listwar, pu dimunn ki konn muvman Travayis. Parski Travayis so baz sosyal, so baz elektoral li dan travayer, dan dimunn mizer, li finn tuzur seye met dibut sertenn seksyon andan mem Leta Morisyen ki protez travayer, ki anfaver travayer. Par examp, ledikasyon gratis, servis medikal gratis, pa peye pu serten fre dan ledikasyon, transpor vinn gratis pu bann vye e pu bann etidyan. Bann mezir kumsa u pu truve pa zis dan Moris me deor, a letranze. Par examp dan pei Lerop, kan ena bann guvernman ki sort dan muvman travayer kuma Parti Travailliste Angle, Parti Socialist Franse, zot normalman dan zot listwar met dibut dan laparey leta, andan lekonomi kapitalist, zot met anplas bann institisyon e zot ena enn politik ki ondire donn enn sertenn proteksyon klas travayer.

Donk kan nu pe servi mo iltra-liberal pu dekrir sa Bidze, nu bizen swiv sa lozik-la. Nu bizen poz lakestyon e analiz byen sa propagann Travayis depi eleksyon zeneral ki li pu kontiyn sa lalit Travayis pu protez malere. 

Eski nu kapav kontinye dir an 2006 ki nu pu kontinye gard nu analiz lor Parti Travayis? Nu bizen gete kisannla mamb Parti Travayis e kot so bann mamb sorti. Nu bizen osi get byen depi dernye 15 an ki kalite politik Parti Travayis finn sistematikman amene, pa zis seki li koze dan miting, dan kanpayn eleksyon. Pu komye letan ankor nu pu konpran Parti Travayis, malgre so listwar, kuma enn lorganizasyon ki nu kapav apel sosyal demokrat ki ankor ena lyen ek muvman travayer? Anfet repons a sa kestyon-la li pu kapav byen byen inportan dan tu stratezi dan lavenir. Tu stratezi politik dan lavenir pu ena pu amenn enn konba politik.

Nu pe dir premye responsabilite enn parti se analiz sityasyon, e pu mwa, pa zis sityasyon ekonomik me osi sityasyon politik. Get byen dan peizaz politik ki diferan parti ena, sirtu MMM ki nu finn byen konpran ki li'nn devini, Travayis, e mem lezot parti kuma Muvman Repibliken  me osi lezot lorganizasyon de gos ki ekziste kuma Muvman Premye Me. Nu bizen get tu, bann akter politik, bann muvman politik, bann organizasyon politik ek bann organizasyon sindikal. Nu bizen analiz zot e kone ki potansyel zot ena. Potansyel dan swa pu ed lalit travayer, uswa pu konbat lalit travayer. Ki itilite zot ena? Ki zot fonksyon? Eski zot pu kapav donn enn kudme ubyen zot form parti problem ki travayer ena? 

Donk pu mwa, rode kisannla dan guvernman, rode kisannla mamb dan bann parti politik, depi so PMSD, depi so MR, zot tu. Pu bizen get byen ki zot veritab rol, e pa zis seki zot dir. E mo panse sa travay-la, Lalit fini fer li.

Met an avan enn program revandikasyon 

Dezyem responsabilite se met an avan enn program revandikasyon. Lalit inn deza fini fer sa osi kan li met an avan sa 12 revandikasyon-la. Me pa dan enn fason konplet. Kuma Ram [Seegobin] inn dir dan so papye avan, bizen devlop enn program pa zis lor problem ekonomik, lor problem travayer me lor lezot laspe sosyal ki sa kriz-la pran. Mo pa pu rant dan bann detay isi, me li kler ki ena: problem vyolans; problem pu fam; problem pu etidyan; problem pu vye dimunn; problem ladrog. Alor bizen devlop enn program ki natirelman bizen osi kapav reponn a tu sa bann problem sosyal-la.

Popilariz ek devlop u program revandikasyon dan klas travayer ek lamas dimunn

Trwazyem responsabilite se ki enn fwa finn ena sa analiz-la, inn ena sa program-la, gete ki bann meyer fason popilariz li, e osi devlop kapasite pu popilariz sa analiz-la, sa bann revandikasyon-la. Setadir pu bizen kapav kominik u program, fann u program dan milye uvriye, parmi bann travayer, parmi bann dimunn mizer e pu ki tu pei antye kone ki u pozisyon ete, ki u pe revandike, kifer u pe revandike e kot sa bann revandikasyon-la pu amenn nu pu truv veritab solisyon a bann kriz.

Sa travay, letan mem u pe met avan u program, li pa enn kestyon pu enn parti kuma bann parti kuma MMM, Travayis, fer, u nek dibut dan enn miting, u koze, dimunn ekute, tap lame, tir petar. Sa kalite travay-la, kan u pe met u bann revandikasyon divan, u pa met li zis pu fer miting elektoral. Me u diskit li avek sindikalist, u diskit li avek dimunn dan lasosyasyon e kan u pe kumans diskit li, u pu truve u program pu kumans sanze. Se pa enn program ki u finn ekrir isi dan GRNW e apre u rakont li tu dimunn. Non. Ler u pe diskit li, u pu truve ki li pu anrisi, li pu ogmante, li kapav diminye me seki inportan seki u ek dimunn avek ki u pe diskite, u pe kumans konpran mem zafer, u pe devlop li. E sa ki kapav travay plis difisil ki ena la.

Demand Tranziysonel e Konket Puvwar

Sa bann revandikasyon ki Lalit finn met an avan la, dan listwar muvman uvriye apel zot demand tranzisyonel (an Angle, “transitional demands”). Pu explik sa pli byen, mo pu fer enn ti digresyon dan sa peryod kriz grav sistem kapitalist dan lemond antye.

Demand tranzisyonel ti fer pu premye fwa an 1938, lavey 2yem Ger Mondyal. Ti fer dan enn lepok zis avan lager deklare, dan enn lepok kot muvman fasist dan Lalmayn e dan Lespayn ti pe fer ravaz byen grav kont muvman travayer, kont lorganizasyon travayer, ziska a enn serten lepok ki evantyelman dan sa bann pei-la inn kraz muvman travayer fizikman, par tuye, asasine, ferme e sa ti debus lor 2yem Ger Mondyal.

Dan sa lepok-la, zis avan 2yem Ger Mondyal eklate, Leon Trotsky an kolaborasyon avek so bann lezot kamarad, ti devlop enn program apel “Program Tranzisyonel”. [Parfwa, kote Frankofonn, zot apel li “Program Tranzitwar”, me dan Lalit nu truve ki an Kreol si transpoz li, li donn lide ki li efemer, plito ki li reprezant enn tranzisyon.] Program-la so ful nom ti apel “Lagoni sistem kapitalist, e Bann Responsabilite Katriem Internasyonal”. Katriem Internasyonal li enn lorganizasyon ki Trotsky ti kree lor baz sa program-la. Sa program lor lagoni sistem kapitalist ti usi koz mobilizasyon lamas otur enn program tranzisyonel pu prepar konket di puvwar. Lor sa dernye but ki mo ti anvi met lanfaz, lor mobilizasyon lamas popiler, travayer, dimunn mizer otur bann revandikasyon, bann demand pu prepar konket dipuvwar.

Natirelman dan liv-la ti ena enn seri revandikasyon pu sa lepok-la e sertenn sa bann revandikasyon-la zot ankor valab antanki revandikasyon azordi. Kuma mo pu explike plitar, enn revandikasyon li kapav valab me li pa neseserman valab pu nerport ki moman. Si u pa gete ki pe arive dan pei, ki sityasyon lekonomi ete, dan ki sityasyon klas travayer ete, u dir sa enn “bon revandikasyon”, nu al delavan, nu dimann li. Li kapav bon, me fode kone, kan u pu sulev li, kan u pu explik li, fode kone kan u pu kapav mobiliz dimunn otur li. Mo pu vinn lor la plitar. Seki inportan, deza dan sindika ena enn lalis revandikasyon pu travayer. Me revandikasyon tranzisyonel li al dan enn direksyon, li met travayer dan sime, pu al ver pran puvwar. Me, si zordi u pu dir klas travayer Moris, “Nu dan kriz, nu al pran puvwar”, zot pu kwar u fu. E zot pu ena rezon pu kwar u fu! [Lasal riye]. Revandikasyon tranzisyonel bizen kumanse kot travayer ete, e depi sa plas la, tras enn sime ver priz puvwar.

Nu bizen konpran ki buku dimunn amerde. Mo truv Berenger pe dir “Mood pa bon ditu deor la”. Kifer, malgre ki dimunn truv Bidze-la pa bon, e mem avan bidze malgre dimunn pe truv li pe apovri, malgre travayer pe gayn lisansye, komye lizinn inn ferme depi dernye 2-3 banane, komye dimunn perdi travay dan lindistri sikriyer, komye dimunn pe sufer akoz pri pe ogmante, malgre tusala kifer dimunn pa pe dir “Nu al pran puvwar, bann-la pa konn guverne”? Okontrer, nu truve dimunn pe dir “Nu met Berenger deor, nu met Pravind Jugnauth deor kuma Minis de Finans,” “Ramgoolam pe dir nu li pu met “people first” e nu, nu “people”. Pu met nu “first”, be nu vot Ramgoolam. Nu vot Sithanen”. Sa ki finn arive. E si pa fer atansyon, dan 5 an, nu pu dir “Ramgoolam inn kuyonn nu, Berenger pe dir “met people really first”, Berenger pe koz enn bon koze anfen. Nu al vot Berenger!” [Lasal riye] Si nu pa fer atansyon u pu truv sa pu revini.

Dayer si u get byen 4 dernye eleksyon, u pu truve ki li finn arive, li pe arive. Si li pa posib pu nu sorti la, nu fer pake miting e dan sak miting nu dir “Abe si kumsa nu al pran puvwar”. Si li pa posib pu fer sa, nu pu al pas pu fu, kestyon la se “Ki bizen fer?” 

Ki bizen fer?

Fas-a Manipilasyon ideolozik kapitalist

Pu nu konpran sa kestyon “Ki bizen fer?”-la, nu bizen pran enn pwen de depar ki paret byen sinp, me nu bizen pran nu pwend depar bann realite lavi dan enn sosyete kapitalist, e nu bizen pran nu pwenddepar sa fason konplike kimanyer enn sistem kapitalist, enn guvernman ki pro-kapitalist, kimanyer li resi kontrol sosyete. Kimanyer li resi guvern dan fason ki li pe guverne, setadir guvern dan lentere patron? Kimanyer li resi fer sa? Fode pa nu kwar ki zis parski li ena lapolis, li ena Rayot ki kapav avoy nu kut gaz, kut baton. Fode pa nu kwar ki zis par represyon tusel ki li kapav fer sa. Li pa zis so kapasite pu reprim u si u revolte, si u al manifeste. Li kapav fer sa. Li ena so lapolis, li ena so larme. Me se pa premyerman sa ki explike kifer lane apre lane, zot kapav amenn politik ki kont u lentere me zot res kapav kontrol guvernman. Zot kontrol lekonomi, zot kontrol sosyete.

Nu bizen konpran byen enn zafer de baz, se pa par vyolans ki patron, ki kapitalist kontrol u, ubyen ki guvernman kontrol u. Li kontrole parski li manipil u dan enn fason ideolozik. Par examp, li fer u kwar ki “propriete prive” sa enn bon zafer. U ena enn ti teren, enn zoli mont, enn zoli linet, sa pu u sa. E fode ki nu lalwa, nu Konstitisyon protez u drwa pu ena propriete prive. Setadir sakenn, u ena enn mont, u, u ena enn motosiklet, u, u ena enn ti lakaz, e li, li gayn drwa trwa-kar Moris pu li. Li, li gayn drwa ena tablisman. Li, li gayn drwa ena labank. Li, li gayn drwa ena seki bizen pu enn sosyete fonksyone. Setadir li bizen ena propriete lor santenn, milye arpan later. Li, li bizen ena lizinn. Li, li bizen drwa propriete lor seki nu apel mwayen prodiksyon. Li met sa, sipoze lor mem pye degalite. U dir “Be wi li enn proprieter, mo osi mo enn proprieter, mo ena motosiklet, mo ena enn lakaz. E li enn bon sistem, enn bon lalwa, enn bon Konstitisyon”. Li fer u kwar ki u ar li mem zafer, setadir ki “propriete prive” enn bon zafer pu tu dimunn. E sirtu li fer u krwar ki tu propriete prive parey. Sa li enn zafer ki ankre. U pu dimann enn travayer, li pu dir u “Tu dimunn gayn drwa proprieter. Tu dimunn. Gran kapitalist ek mwa lor la nu dakor. Pena problem lor la.” E natirelman sa kestyon propriete prive, totalite sistem lalwa ki protez sa. Parey kuma gard pu fer lanket si kikenn koken u motosiklet, parey si u koken mulen Misye-la pu dir “U bizen al ferme usi, bizen tir kut bal lor u parey”. Se atraver sa manipilasyon ideolozik-la ki kapitalist resi kontinye kontrol lasosyete. Alor, sa kalite kontrol lor nu fason reflesi bizen demaske, pu nu esap su sa kontrol la.

Fas-a Eleksyon e demokrasi burzwa

Eleksyon ek drwa de vot li enn bon zafer, li enn bon zafer pu tu dimunn. Dimunn dakor ki tu dimunn bizen gayn drwa vote. Me li fer u kwar ki parski u gayn drwa vote tu le 5 an ubyen dan eleksyon parsyel, li dir samem ki apel “demokrasi”, dir u, u  pe viv dan enn pei demokratik. Li invit u miting, li donn u petar, li kapav donn u manze-bwar. Li pu dir ena enn kanpayn elektoral pu fer, ala pavyon ubyen donn u pavyon pu fer, fer parad, [lasal riye]. Li dir u fer tusala e li dir u “Ala sa vedir demokrasi”. Li fer u kone, fer u kwar e fer u dakor kan li dir “Isi pa Lafrik, isi pa tel pei, isi nu dan Moris e isi nu demokrat”. Kifer nu demokrat?

Tu le 5 an nu pe vot Jugnauth, Berenger, lot Jugnauth, lot sesi, lot sela. Ala samem vedir demokrasi. Li pa ule u konpran ki letan u vote, sa bann guvernman-la pu kisannla zot guverne. Li dir u, u ena bann drwa demokratik. Sa usi manti. U pa vremem ena drwa demokratik. Dan enn vre demokrasi, dimunn kuma Raddhoa dan lapolis kan otan dimunn gayn bate! Manti! U gayn drwa de vot me sa pa vedir ki u ena bann drwa demokratik reel, dan lapratik, konkretman. Kuma u fini vote, u gayn enn Bidze kumsa. Kan u fini vote, guvernman pa guvern pei-la dan u lentere, lekonomi li pa existe dan u lentere, ni li pa rule dan u lentere. Ki serti u finn vote, pu bann dimunn ki u finn vote, zot dan lentere enn grup kapitalist, enn minorite dimunn? Demokrasi pa vedir lentere minorite ki prime. Demokrasi bizen dir lentere mazorite ki prime. Dan nu sistem demokratik ki nu ena, se lentere minorite ki prime.

Dimunn kapav dir “Nu’nn gayn mazorite. Nu’nn gayn 50 syez. Nu parti pli for. Nu pu gayn nu revandikasyon!” Li pa vre! Dimunn pu rakont u sa, me li pa futi konpran. Parski kan li finn mobilize otur bann revandikasyon, kan li pe lite pu li gayne an realite, dan lapratik seki dan so lentere, li pa gayn li. Antuka, li pa gayn li zis atraver eleksyon. Tu depann balans defors ant diferan klas ki deryer enn parti. Li kapav gayn enn zafer sinp, kuma dan Bidze li kapav gayn enn alokasyon somaz. Alokasyon somaz li enn revandikasyon ki finn fini deza gayne dan plizyer lekonomi, dan plizyer pei dan lemond, dan Langleter, dan Litali, dan Lafrans, dan Lalmayn.

Dan buku pei, muvman travayer inn dir kan nu somer, kan nu perdi plas, u travayer ki pa gayn travay, bann zenn, pu zot viv zot bizen enn minimem e ena enn alokasyon somaz dan sa bann lekonomi-la. Sa usi fode pa kwar ondire ki bann guvernman u bann patron ki’nn “donn” sa. Se bann revandikasyon ki apre 2yem Ger Mondyal inn bizen done parski si pa ti donn sa, pa ti pu ena sistem kapitalist dan sa bann pei-la! Parski parfwa kapitalist e so bann politisyen, zot dakor dan serten moman zot dakor pu sede lor serten revandikasyon pu zot pa perdi tu, pu zot pa perdi plis.

Se tuzur ki rapor de fors ena ant u ek kapitalis, ant kapitalis ek travayer, ki pu deside si u bann revandikasyon pu satisfer. Se pa enn kestyon u ena enn bon negosyater, enn bon avoka, enn bon ziz, ki pu deside vremem ki konsesyon kapitalist pu fer. Li pu depann lor u kapasite pu organize, e lafors u lorganizasyon, e so lindepandans depi kapitalis. E li depann usi lor ki u stratezi, ki u program e kot u pe ale. Pu enn mamb ubyen senpatizan enn parti politik, pu enn travayer ki vinn bann renyon politik, li fini konpran tusala.

Me li pa fasil, presizeman akoz sa manipilasyon ideolozik-la kuma mo fek mansyone lor propriete prive, lor eleksyon. San rant dan bann gran detay, eski u pe mazinn u, atraver lagazet, atraver reklam, atraver TV, eski u kapav mazinn u ki kalite lavaz servo pe fer ek popilasyon, pe fer ek travayer? E lor la, bizen azut usi, mo pu nek manysonn li, atraver mem bann relizyon, atraver kominalism? Ki kantite divizyon e konfizyon ena pu enn travayer, pu santenn de milye travayer kot anfet napa konpran kot zot lentere ete dan sistem kapitalist e ki danze sistem kapitalist-la reprezante pu zot?

Se akoz samem ki, kan enn dimunn pe lite pu bann revandikasyon ki li truve fer sans, ki li truv li rezonab, me sirtu ki li truve li neseser pu so prop lentere; se atraver kan li mobilize lor la, e dan lapratik li konpran e li dakor pu konfront sa rezistans ki pu gayne kan pu mobilize ek pu organize pu gayn satisfaksyon bann revandikasyon, lerla ki li opoz sa ideolozi la. Parski li enn zafer u for, u mobilize, u demann alokasyon somaz. Me u kone kan manifestasyon vinn tro suvan, vinn tro buku, u pa pe al travay, u pe fer lagrev, u pe dimann ogmantasyon saler, u pe dimann later pu fer plantasyon antreliyn, u bizen dakor ki politisyen, guvernman, kapitalist pa pu res lame krwaze. Tanki u fer enn konferans de pres pu dimann li, u dibute avek enn pankart, li pe fer enn ti negosyasyon ar u e apre u al lakaz, sa dakor. Me zur u persiste e u dir sa li neseser pu nu viv, nu bizen alokasyon somaz, li neseser. Ki swa ena dan lakanpayn kan dimunn pena travay, pe pran later pe fer IRS, pe pran later pu fer spekilasyon fonsye, pe fer later agrikol vinn rezidansyel, e buku dimunn inn perdi travay? Si dimunn mobilize otur sa bann revandikasyon-la u kapav sir ki li guvernman, ki li kapitalis, zot usi zot pu pran bann mezir. Zot usi zot pa pu dakor pu sede, pu donn u seki u pe dimande parski u pe dimande. 

Pu sa rezon-la, kestyon ki poze pu enn parti revolisyoner, pu enn lorganizasyon travayer, ki enn kondisyon esansyel pu kapav fer fas a rezistans ki pu ena, mem a presyon ki pu vini depi Leta, depi lapolis, depi politisyen, li pu depann avan tu lor u prop kapasite organizasyon, pa selman lor kantite me lor enn program ki kapav amenn maximem dimunn dakor ek program-la.

Linite dan nu latet

Li pa simpleman zis travayer tusel, li pa zis somer ki nanye a fer, nu’nn truve par examp dan Lemet Kaya an Fevriye 1999, lenomb li napa ase. Bizen ena enn linite, pa sinpleman, pa zis tu ansam, me enn linite dan nu latet, enn linite lor ki program dan nu latet, dan ki fason, dan ki moman pu kapav fer enn progre, amenn sa revandikasyon enn tigit pli pre.

Se sa ki dimann buku letan dan lalit, buku lexperyans parski pa tu dimunn pu ena mem lide ki bizen fer e ki pa bizen fer parski muvman travayer, muvman sendikal, muvman politik li ena plizyer lorganizasyon, plizir lide. Lide enn lorganizasyon pa parey kuma enn lot, parfwa li le kontrer. E, mem pu devlop sa program-la, kuma mo ti dir, pa zis nek ekrir, simpleman kontant u ekrir li ek montre dimunn e dimann li si li dakor ubyen li pa dakor. Li enn program ki an permanans pe diskite e pe konvenk, pe pran lide lezot dimunn, pe met ar u lide, me sirtu pe kominike ar bann lorganizasyon ki dakor pu lite pu bann revandikasyon ki ena dan program-la. 

Rol revandikasyon

Seki vedir fonksyon sa revandikasyon la se :

1. Li pu kontenir analiz, konpreansyon ki u ena lor sistem kapitalist e u kapav kominik u konpreansyon pa simpleman a bann travayer ki finn pli konpran, a travayer ki ena enn konsyans politik, me a enn pli gran nomb dimunn parmi travayer e parmi lezot dimunn dan sosyete ki zot usi, zot sufer depi sistem kapitalist. Sa li enn so bi.

2. Me letan u pe lager pu sa bann revandikasyon-la, letan u pu gayn rezistans kuma nu fek diskite avan depi guvernman, e depi kapitalist e sirtu depi lapres ki pro-kapitalist, pu bizen ena kapasite pu zistifye, pu konvenk ankor plis dimunn ki sa bann revandikasyon-la, sa pu nu li reprezant solisyon a nu problem.

E la, enn zafer enportan arive, dimunn ki mobilize otur sa bann demand-la, pli ena mobilizasyon lor la, plis ena explikasyon, plis ena deba, plis ena rezistans usi ki vinn depi ladverser kont sa, la li vinn byen posib, pu explik ankor nu bann revandikasyon. Pa pu gayne si li kont sa bann dimunn-la zot stratezi politik, si nu pu permet guvernman, patron gayne, dan konfli. Nu pa kapav les zot gayne. Se nu revandikasyon, nu mobilize pu zot.

E, se sa konsyans ki devlope apre, apre plizir konfli, ki li enn konsyans ver enn konsyans revolisyoner. Pu ki sa bann revandikasyon-la realize fode numem ki met zot an pratik. Si nu pu dir patron, “Abe korek donn nu alokasyon somaz, donn nu Rs3,000 par mwa”. U pe realize? U pu negosye 20 fwa avek Sithanen, 21em fwa u pu truv SMF tir kut bal lor u si u pe persiste. Inn dir u non, u pe persiste. Si li truve u pe vinn tro menasan, lerla li pu pran mezir byen grav pu li anpes u fer u revandikasyon. Bizen ariv sa konpreansyon dan enn fason kolektif pu u gayn seki dan u lentere. U pa pu kapav kont lor guvernman, ni lor patron. Lerla li posib ki lamas dimunn dakor pu gard sa program-la. Nu bizen persiste avek nu bann revandikasyon, ek kapav lamas dimunn devlop enn konpreansyon byen rapid, ena fwa li vinn pli rapid ki u ti pe atann (dan listwar nu finn truv sa), la finn ariv ler pu nu al dir zot merd.

Si nu anvi gayn vremem ledikasyon gratis, si nu anvi gayn bon sistem dan lopital, si nu anvi kree lanplwa, nu pa pu kapav atann ki MEF investi. Zot pe kuyonn nu e zot inn tro kuyonn nu. Akoz sa mem ki li inportan ki lexperyans pase akimile, ki travayer ki rant dan enn mobilizasyon, ki rant dan nuvo konba, nuvo travayer li gard antet usi seki inn traverse dan lepase. Komye mobilizasyon inn ena? Ki bann revandikasyon ti met dibut? E kimanyer inn bizen sede, setadir bann defet parski dan bann defet usi ena buku kitsoz pu aprann . Kifer gran lagrev 1971 pa finn debus lor met deor sa guvernman represif ki ti met POA, IRA e finn ranvoy eleksyon? Purtan MMM ti ena enn lafors extraordiner dan pei. Ena pu rapel, MMM ti eli dan eleksyon parsyel, MMM ti pe kontrol tu minisipalite Moris, dan eleksyon zeneral 1976, li ti gayn 34 syez lor 70 dan Parlman, preske lamwatye Parlman. Kifer sa finn debus lor enn priz puvwar, lor enn guvernman sosyalist?

Enn bann rezon enportan kifer, seki u pe lite pu bann revandikasyon sosyalist, bann revandikasyon dan lentere dimunn mizer, li pa enn zafer ki enn grup dimunn, enn parti politik nek dir “U vot mwa, mo pu fer sa  pu u!” Sa pu arive kan dimunn, travayer limem atraver so lorganizasyon, ki li mamb enn lorganizasyon sendikal, ki li mamb enn parti kuma Parti Lalit, ki li mamb enn parti kuma Muvman Premye Me, li realize ki so lalit limem, so mobilizasyon ki pu kapav debus lor satisfaksyon so bann revandikasyon.

Sa li byen enportan. Sa puvwar sosyalist ki nu pe rod amene la, li bizen amene par travayer limem, kan li pe lite pe rod so drwa. Li pa kapav amene par dimunn ki asiz dan Parlman vot enn lalwa. Enn Parlman, li kapav vote dakor. Li pas enn lalwa pu alokasyon somaz. Parey kuma li pu bizen vote, li parski u ase for deor, parski u ase mobilize deor. Parey, kapav dan enn lot lokazyon, 5 an apre, li pu retir li. Letan li truv muvman travayer pe febli, letan so sistem an kriz, letan so profi pe diminye, li pe fer fayit, li pu retir li. Dayer nu pe viv li zordi. Seki muvman travayer inn gayne. Kan travayer pe dir bizen protez nu drwa aki, Ramgoolam dir Moris inn fini perdi tu drwa aki. Kumsa ki li reponn dan enn lagazet. Li dir ”Ki drwa aki u pe rode, u pe rod Labour Act, u pe rod Severenns Alawenns, u pe dir pa taxe u lempsom?'. Li dir drwa aki inn disparet. Tu Moris inn perdi tu. Enn drwa pa finn perdi, drwa patron kontiyn explwate, drwa kontiyn fer profi, sa ankor aki sa! Sa ki problem-la dan bann kriz kumsa. U, u perdi tu drwa. Tu drwa ki patron ti ena avan kriz, li ankor ena drwa, kriz pa kriz.

U kapav imilye, u kapav mor defen, li, li pu kontinye gard mem nivod vi, li pu kontinye sanz so Mersedes tule banane, tule 2 banane. Li pu kontinye parey, kriz pa kriz. Sa ki Ram [Seegobin] ti pe dir avan mwa, tultan se u ki bizen kan ena kriz, so kriz, so sistem, se u ki bizen sarye fardo.

Kumanse kot dimunn ete

Enn program revandikasyon li bizen avan tu pran muvman travayer dan leta dan lekel li ete, par examp la li lor defansiv, la travayer dan Servis Piblik u pe truv travayer, fonksyoner pe mobilize, pe proteste, pe revandike. E lor serten kestyon, par examp lor tax lor lempsom, li paret Sithanen inn sede. Me sa pa vedir ki kan Sithanen sede lor enn pwen, u si dime li fer enn lot ti sanzman, li rekile lor, dizon par examp,  Severenns Alawenns, li fer enn konpromi, e nu dir tu korek.

Me seki nu bizen konpran, dan listwar muvman travayer tultan nu truv sa fenomenn-la. U fer revandikasyon, u mobilize, u negosye, u gayn enn konpromi. Apre u return lakaz. Sistem la rul parey. Guvernman la rul parey. U sanz parti politik opuvwar, li rul parey. Patron la rul parey. Donk kifer? Parski ti ena enn problem, bann federasyon sendikal inn amenn problem ek minis, inn manifeste, inn negosye, apre return parey. Mobilizasyon rekile parski sipoze inn gayn enn sertenn satisfaksyon, pa finn gayn tu. Apre sa karusel-la kontinye.

Me fonksyon, lobzektif-mem, enn program ki baze lor bann demand tranzisyonel se presizeman li pu sey depas sa sityasyon-la. Enn sityasyon kot enn travayer li dir “Mo enn travayer, li dan mo lentere pu fer sa revandikasyon-la. Kan donn mwa satisfaksyon, mo arete. Les tu kitsoz rule kuma li pe rule normal”. Me enn program tranzisyonel, li pa aret muvman-la la. Li tuzur montre direksyon mem si donn u satisfaksyon lor enn revandikasyon, li pa vedir ki u lentere global antan ki enn klas inn sovgarde ek sa. Parski, mem alokasyon somaz, u lentere se pa pu pas u lavi tus alokasyon somaz. Bizen enn lekonomi ki kapav kree lanplwa, ki kapav garanti u lanplwa. Ki kapav garanti tu dimunn lanplwa, tu dimunn enn sertenn kalite delavi, tu dimunn lozman. Kan gayn enn ti zafer li pa vedir sa. Akoz samem bann manyer organiz, u manyer prezant bann revandikasyon dan enn program tranzisyonel, li enn tu. Li pa simpleman enn zafer, ki kan gayne, nu kapav met dan pos nu al lakaz. Me li enn zafer ki montre u direksyon pu ki ena enn konpreansyon plis global, pa zis problem dan u sekter, pa zis lor lozman, pa zis lor lasante, me u konpran an zeneral ki si ule sosyete mars dan lentere tu dimunn, u bizen kontrol sosyete la umem. U pa kapav les sosyete la kontrole par dimunn ki explwat u, u par bann guverman ki existe pu kuyonn u, me kan sistem res an plas.

Problem dan lapratik ki zwenn dan lalit politik kan met enn program tranzisyonel dibut. U ena bann problem, bann mwayen ki enn parti politik ena, me problem politik ki gayne li sirtu problem politik ek bann lorganizasyon ki deza existe dan klas travayer. Sa li dimann buku lexperyans politik, buku sazes politik, buku kapasite taktik pu konfront sa problem-la. Parski dan muvman travayer, ena tu sort ena MLC, ena GWF, ena tu sort lorganizasyon. Mwa mo dir fode kwar ki tu bann lorganizasyon tutswit pu dakor, pu dir “Sa enn bon program, nu mobilize pu al pran puvwar”. Sa zame.

Sa zame li kumsa dan larealite. Pu plizyer rezon, dan klas travayer ena plizyer lorganizasyon ki ena diferan rol. Enn sendika kapav dir u avek rezon, “Mo pa dan sendika pu al pran puvwar, me mo la pu defann mo mamb, mo defann lentere mo mamb”. Me kapav dimunn pu dir u sa. Pran enn kikenn ki depi 30 an li prezidan so sendika, ubyen li vis-prezidan. Li la, li pe korek, li pe negosye. Eski li pu al amerd li avek puvwar? Taler, al gayn ferme, al gayn problem, pu apel li kominist, pu al ferm li. Li pena okenn lintansyon al rod lamerdman kumsa li. Manifeste de-trwa ku OK, trwa-kat fwa par an. Me tulezur pu al fer rali, ena ferme, kapav al perdi tu, kapav perdi lempsom, kapav perdi tu sakula. [lasal riye].)

Tandi ki enn lorganizasyon revolisyoner ki mobilize lor demand dan enn program tranzisyonel li dan enn lot sityasyon. Li konpran ki pu rezud problem travayer dan lentere travayer, pa pu kapav fer sa tan ki ena politisyen kuma Sithanen, kuma Berenger, opuvwar. Tanki patron pu ankor kontrol lizinn, pu ankor kontrol labank, patron kontrol tu. Li, li finn konpran dan lexperyans listwar, li pa posib. E purtan, bizen travay, bizen fer konpran, si u enterese vremem pu defann lentere travayer pu sa revandikasyon aksepte, u pu bizen gayn kolaborasyon, sutyen e konpreansyon sa bann dirizan ki ekziste deza dan klas travayer. Zame pu arive kot tu dirizan pu dakor ar u. Me seki enteresan avek lalit otur enn program tranzisyonel, tuzur nuvo dirizan lev latet. Nu finn truv li dan Lagrev Ut 1979. Nu pu truv li atraver lemond net. 

Atraver lalit, enn dimunn ki li pa ti mem kone li enn dirizan parski zame li pa finn eli dan enn bord sendika. U pu dir li, li enn dirizan, limem li kapav riy u. Li pu dir u li enn travayer ki finn konpran. Me u pu truv li fer bann propozisyon dan so kartye, dan so lizinn, u dan so sendika. Li kapav gayn lamerdman ek prezidan sendika, “Ki to pe koze twa? Ena ferme ladan. Ki to pe dir nu al okip lizinn? Ena ferme, rayot pu vini.”

Li kapav gayn lamerdman avek  dirizan so prop sendika. Parski se ladan ki u pu truv bann diferan fason kimanyer pu amenn lalit pli divan. E byen suvan, u pe truv serten dimunn dan sendika, ki li enn dirizan u ki li enn semp travayer li pa pu dakor. Li pu dir u “Mo ena fam, zanfan mwa, seki u pe dir la ena ferme ladan!” Li pa pu dakor.

Ubyen li ena enn sertenn lentere pu tu kalme, pu tu res trankil, kapav li pe gayn enn ti pitay avek patron-la anba-anba, kapav li pe gayn enn vwayaz pu al fer a letranze, aster si pu al mobilize, tu pu al perdi sa ku-la.

Ena tu sort rezon. Pa pu kapav rant dan tu. Me sa se realite lavi politik. Akoz samem li mari enportan ki sa program-la u bizen diskit li, u bizen konvenk dirizan sendikal, me li avan tu enn program ki bizen reflet veritab lentere travayer non selman a lon term me imedyatman dan kriz kot nu ete zordi.

E se sa dan listwar, li fason non selman u gayn puvwar me u gayn puvwar atraver mobilizasyon klas travayer, e pa atraver ku deta ubyen atraver gerila, u pran puvwar e lerla u kwar sa se le sosyalism. Me atraver aktivite, atraver lalit bann travayer zot mem lor bann revandikasyon ki reponn problem zordi me ki montre pu ki u lentere pa zis prezerve me konserve ek avanse enposib pu evit sa pli gro problem ki tu travayer ena la. Kimanyer ras puvwar politik, kimanyer ras puvwar ekonomik depi lame  klas kapitalist.

Mersi. 

Parti Sosyalist Revolisyoner  

ek Klas Travayer 

dan lepok Kriz Ekonomik 

Oupa Lehulere

Mo pu kumanse par remersye Ram pu so introdiksyon lor mwa ek lor tem ki nu pu koze zordi. Otan ki posib mo pu sey swiv mo bann not, pu ki Lindsey kapav tradir ek rezim mo bann pwen. Me mo pu bizen kumans ek 2 ti detur. Ala mo pe deza kumanse par sanz mo laranzman avek Lindsey!

Lepok kreativite

Ena enn laspe inportan lor lekel nu pa met ase lanfaz e ki mo pu introdir dan kumansman-mem mo diskur. Me, mo pu revinn lor la apre. Kan nu pe analiz kriz ki finn kumans deferle, nu ena rezon pu analiz li par rapor a so lefe terib lor klas travayer ek lamas dimunn. Anmemtan, fode pa nu perdi devi ki, pandan enn lepok kriz, nu osi gayn linspirasyon devlop nu lenerzi ek nu kapasite azir vit. Savedir, pandan peryod kriz, li usi enn moman kreativite intans dan lavi klas travayer. Li inportan realiz sa parski li pu enn eleman inportan dan manyer nu konpran nu stratezi. Peryod kriz ranpli ar moman kot ena devlopman lenerzi exsepsyonel, kan klas travayer pe buze e pe kumans risponns a kriz. Nu bizen rapel ki, dan lepase, sa bann moman dan listwar-la finn osi truv bann pli gran realizasyon artistik ek kiltirel. Li inportan nu rapel sa, par exanp, kan nu pe apresye enn morso lamizik jaz. Lamizik jaz, parey kuma lezot form lar, ti truv zot inspirasyon dan gran kriz bann lane 1930 dan Loksidan ek Lerop. Ena buku kreasyon dan klas travayer dan peryod kriz.

Nu finn osi erit pli gran inovasyon dan form organizasyonel ki finn deza invante dan listwar klas travayer ek dan bann linstans degos, e an term lide konkre kimanyer sosyete kapav organize pli byen. Alor kan nu koz lor bann kriz, nu bizen rapel ki nu pe rant dan peryod kot klas travayer kapav pu revolte ek anmemtan, li usi enn peryod kot klas travayer pu plis kreatif ki zame.

Preparasyon sikolozik militan

Mo panse ki enn parti bizen prepar li sikolozikman pu sa moman-la. Mo pu revinn lor la lafen mo diskur. Kan pe koz preparasyon mo pa pe koz zis ki parti bizen prepare teorikman, anterm so bann lobzektif, so analiz sityasyon, me usi prepar so militan sikolozikman pu sanz vites. Militan parti bizen realize ki nu pe anbark dan enn peryod istorik kot tutolong sa peryod-la, so landirans, so kapasite pu adapte, pu sanz vites, pu aprann, aprann dan nuvo fason, nuvo fason pu fer kitsoz. Kumsa nu pu dan enn pozisyon pu rant dan perod kriz avek otan preparasyon neseser. Li inportan ki nu realize ki enn kriz li prodir enn nuvo sityasyon ki exziz nuvo kalite lenerzi.

Anfet, pli gran problem dan enn lepok kriz se bann parti politik. Isi mo pa pe koz bann parti politik reformist, bann ki pe abandonn klas travayer. Bann parti reformist pa relevennt dan sa kontex-la. Isi, mo pe koz lor difikilte ki militan parti revolisyoner ena pu fer fas a shift ki neseser dan zot prop sikolozi. Sa pena pu fer avek analiz zot parti parski zot finn pran buku letan pu prepar zot politik, zot program, lir buku e konpran; me li sirtu konsern sanzman sikolizik ki neseser dan lepok kriz, presizeman akoz ena enn lot tempo, presizeman parski kriz exziz enn diferan manyer zoz ek ziz evennman.

Nu kone ki pli gran “lager” dan Revolisyon Ris ti alinteryer Komite Santral Parti Bolshevik. Li ti lor eski parti pu buz avek lamas, ubyen eski pu ralanti lamas, setadir ki pu bizen fer? Avek lasans, bann revolisyoner Ris ti resi rezud sa problem-la. Zot resi ratrap lamas e buz ansam avek li. Par kont, kan Parti Kominis Alman ena pu fer fas mem problem, li ti paralize kan lamas pe galup divan tro vit. Alor seki mo pe dir li kumsidire enn prefas: kan nu pe koz defi divan klas travayer dan lepok kriz, nu bizen konsyan ki pe koz enn lepok ki osi potansyelman byen pasyonan. Si u kwar dan zistis sosyal, si u anfaver sosyalism, lepok kriz li enn moman intans ki zener nuvo lenerzi. Ena liberasyon inkrwayab lenerzi, kreativite. Lurder dan bann renyon fonn, nuvo lenerzi libere. 

Kriz-la vinn bulvers tu atant dan tu klas

Lenportans enn kriz, e rezon kifer bizen tret li kuma enn sityasyon exsepsyonel, se ki enn kriz li reprezant enn sanzman profon pu tu diferan seksyon dan sosyete.

Mem li vre pu dir klas travayer sarye plis fardo dan enn kriz, li osi vre pu dir ki dan tu kriz grav, li anfet tu klas, tu strata, tu seksyon, tu kus dan sosyete ki afekte. Dan enn kriz, enn sel ku, tu sa ansyen sistem relasyon sosyal ki ti dikte kimanyer sakenn truv lot, kimanyer nu viv, nu lide lor kimanyer lavenir pu ete, e mem kimanyer nu tu mars-marse avek serten asonpsyon dan nu latet, tusala enn sel ku sanze. Nu pu ariv realize kuma enn sinp ti kitsoz kuma enn drwa aki ki pe disparet, li anfet reprezant enn lansamb bann atant ki nu ena lor letan konsernan manyer lavi pu derule an zeneral; e nu realize kimanyer enn sel ku tu sa bann atant la ek tu bann relasyon sosyal ki mars ar zot, finn kraze. Bann ansyen relasyon kolaps, e nuvo relasyon bizen konstrir.

Premye pwen mo pu fer lor kriz, se kan enn parti revolisyoner pe analiz kriz, pe intervenir dan kriz-la, li bizen konpran manyer ki li totalite bann atant ek totalite bann relasyon dan sosyete, zot tu pe kraze. Li pa ase pu zis dir “klas travayer pu afekte kumsa dan sa kriz-la”; li inportan pu konpran osi kimanyer kriz-la finn bulvers totalite relasyon dan sosyete, e dan ki fason relasyon dan sosyete pe anfet re-organize par sa kriz-la. Si ena enn problem ki pe afekte zis enn but dan sosyete, lerla kapav-et nu pe koz enn seri problem, e kapav-et enn-de sa bann problem-la pe anfet kree enn “kriz”. Plitar mo pu revinn lor diferan kalite kriz lor lekel nu bizen reflesi. Me asterla seki nu pe koze se kan totalite relasyon dan sosyete sibir riptir, e se sa ki rann kriz la perkitan, e se sa ki determinn vites akselere avek lekel kriz la deferle. Sa premye kitsoz.

Totalite sosyete

Dezyem zafer se anfet enn pwen ki Ram ti fer dan so introdiksyon; otur sa konsep pu konpran nuvo “totalite kitsoz afekte”. Setadir kimanyer enn kriz ekonomik li afekte tu dan so totalite.

Normalman, dan enn peryod kot pena kriz, nu lavi ordiner tulezur li konpartimantalize dapre manyer ki sistem kapitalist fonksyone e dapre manyer ki kapitalism institisyonalize. Nu al “travay”, nu return lakaz, e lerla nu ferm laport, lerla nu finn rant dan “lafami”. Apre, nu sorti, nu ferm enn lot laport enn lot konpartiman, nu al dan nu “lasosyasyon” dan lekel nu mam, li kapav enn klib spor ubyen kiksoz kumsa. Alor nu kree bann konpartiman. Me tu sa bann konpartiman la zot inter-konekte enn dan lot, dan enn fason koze deryer nu ledo, dan bann relasyon fondamantal ek interesan. Pandan enn kriz, tu sa bann inter-koneksyon expoze, tu sa bann relasyon vinn vizib. Ki ti realite ki pa ti vizib kan nu ti atann, par ekzamp, ki nu pu normalman tus nu pansyon kan nu gayn 60 an, ubyen kan nu ti ena tu kalite atant dan nu relasyon avek nu konzwen, ubyen nerport ki lot asompsyon nu ti fer? Enn sel ku, kan kriz tape, li expoz realite kapitalist ki ti kasyet. Kapitalism vinn anavanplan. Tu lyen ki ti pe kasyet vinn vizib. Kriz la expoz tu bann inter-koneksyon dan kapitalism, tu so bann lyen. Ena fwa Parlman e lezot institisyon pwisan sibir kriz-la. Zot kapav paralize par sa kriz-la. Zot kapav sakuye, bulverse. Parski koneksyon ant lekonomi ek le sosyal, ant politik ek kiltirel, enn sel kut vinn kler, vinn vizib pu nu tu truv li.

Alor, li inportan, mem si dan koze nu apel li enn ‘kriz ekonomik’, nu konsyan ki enn kriz ekonomik li pa kapav derul dan enn sel konpartiman (ki apel “ekonomik”) dan sosyete. Si li enn kriz profon ek grav – e mo panse sa kriz dan Moris pe montre tu siyn ki li pu enn kriz ase grav – lerla savedir ki sosyete an antye pu rant an kriz. Alor sak fwa nu koz “kriz ekonomik”, nu bizen konsyan ki lekonomi, li anfet enn relasyon sosyal, li pa zis prodiksyon “kitsoz”, me li anglob tu nu relasyon, tu nu lyen avek sosyete, li kimanyer “balans defors” organize. An term stratezik, li sa “balans defors” spesifik ki tini tu akter dan sosyete ansam.

Kan nu koz lor seki Lalit pe fer asterla avek so Program pu enn Lekonomi Alternativ, enn tel program, pu ki li kapav risponns a totalite kriz dan so globalite, pa kapav limit li a seki lapres burzwa konpran par “lekonomi”. Bann ideolog burzwa tultan pe gard sa separasyon, sa konpartimantalizasyon. Zot dir ena inpe problem dan disik, textil an difikilte, me selman anu gard tu lezot kitsoz anplas. Kan zot fer sa, zot pe anfet morsle larealite pu ki zot gard serten “sitadel” kot u pa kapav chalenj zot. Ek pu nu, ki dan muvman pu enn transformasyon sosyalist ek revolisyoner, nu tultan kumans par ankre nu perspektiv dan linite tu konpozant de larealite, ki enn sel.

Asterla mo pu koz enn but lor ki konstitye eleman mazer enn program ekonomik ki viz pu met divan enn vizyon alternativ sosyete, ki viz enn lapros alternativ pu rezud kriz.

Mo pu kumans par prezant mo bann pwen an-gro, e lerla mo pu fer enn-de komanter lor enn-de bann pwen ki Lalit finn suleve, e apre sa mo pu koz lor bann kestyon zeneral konsern stratezi.

Analiz

Premye dabor, kuma dan papye Lalit, mo osi mo pe koz an term propoz enn analiz koeran lor problem ekonomik dan pei, lor striktir sosyo-ekonomik, lor lasurs sa kriz-la. Dan sa ka presi Moris la, nu pe koz enn kriz dan lindistri sikriyer, dan sekter textil e pli inportan, nu pe koz lor lekonomi, setadir nu pe koz lansanb relasyon de klas. Pu kapav fer sa analiz-la, nu ena pu izol, idantifye e suliyn relasyon de klas ki ena andan dan lekonomi. Kimanyer, dan ki fason diferan klas sosyal aliyn zotmem pu rann li posib akimil kapital, ki, apre tu, se preokipasyon prinsipal bann kapitalist? Andotmo nu pe propoz enn kritik lor lekonomi politik. Lekonomi politik li pa inikman konsern prodiksyon; li konsern osi relasyon de klas ki tini prodiksyon.

Klas ek kus ki pu defann sa program

Dezyem kestyon ki Program-la bizen adrese se li bizen idantifye byen klerman ki bann klas ki pu tini sa program-la an antye. Enn lot fason met li, enn program li pa kapav fer apel a sosyete an zeneral. Mo pu revinn lor sa pwen plitar. Nu bizen etablir klerman “a kisannla sa program-la adrese”? Ki bann lafors deklas ki pu dibut pu defann enn tel program, ki lafors deklas pu pare pu desann dan lari deryer sa program-la, ek si neseser, pare pu met barikad pu defann enn tel program.

Alor nu analiz bizen devwal sa bann klas-la. Suvan nu dir sosyalism li dan lintere klas travayer. Sa li vre. E li inportan pu fason nu pu amenn nu lalit. Me dan diferan moman dan listwar, dan diferan lepok, dan diferan plas, diferan seksyon klas travayer, diferan kus dan klas mwayenn, ubyen dan peizannri, sa bann seksyon ek kus, vinn lavangard dan lalit pu sanzman. Li inportan isi ki nu kler ki enn tel program li repoz lor klas travayer, e li lentere klas travayer an antye ki konsern nu, kan nu pe koz program. Me selman, pu nu analiz, nu bizen konpran kimanyer bann diferan seksyon, diferan kus dan klas travayer, aliyn zot mem. Kumsa, nu kapav predir ki seksyon klas travayer pu buz dan direksyon nu program. Alor nu bizen idantifye bann klas sosyal e bann seksyon ubyen kus dan sosyete ki aliyn zot ar nu program.

Alye

Ki bann lafors sosyal prinsipal ki pu defann sa program-la, me osi, nu bizen gete ki bann lezot alye ki pu ena otur enn tel program? Ki bann lezot klas nu bizen konvenk? Eski nu program bizen konvenk bann ti prodikter? Eski nu program pu sey ralye tit-burzwazi? Ubyen, eski nu program bizen adres li zis a klas travayer, ki sibir explwatasyon dan prosesis prodiksyon antan ki travayer? Eski ena enn peizannri dan nu pei? Si ena enn peizannri, eski nu program pe adres li a peizannri? Ki latitid  intelijenntsya? Setadir, nu bizen ena enn analiz de tu bann klas dan sosyete. E kimanyer nu program pozisyonn li par rapor a sakenn sa bann klas-la.

Eski blok burzwazi pe dezagreze?

Byen sir enn kriz li enn bulversman dan relasyon dan sosyete an antye. An tan ki sosyalist, ena fwa nu ena tandans pa pran burzwazi kont kuma bizen – apar kan so azisman fer nu ditor. Pu rezon stratezik, li neseser ki nu konpran exakteman kimanyer blok ezemonik konstitye. Kisannla ena dan sa blok-la? Ki sann-la ki klas dirizan? Klas dirizan parfwa li zis burzwazi kom tel. Nu pu truve kan nu pe koz Moris, ena enn serten lakorite ki parmi tu seksyon klas dirizan, setadir burzwazi limem, ena serten seksyon ki vreman dominan ladan. Se sa seksyon-la ki pu determinn so striktir e mem determinn so labitid, kimanyer li reazir, kimanyer li azir, e dan sa sans-la, determinn so kiltir politik. Sa ed nu pu konpran konfigirasyon intern andan burzwazi kuma enn klas, so striktir osi byen ki so relasyon avek lezot seksyon sosyete. Burzwazi zame pa reyne tusel. Li tro tipti. Li pu tro izole si le reyne tusel. Alor normalman li reyne atraver enn blok bann diferan lalyans avek lezot klas. Swa “Travay” kapav konstititye enn tel blok avek burzwazi. Klas travayer organize ena fwa, dan ena pei nu finn truv li, rant dan lalyans pu sutenir parti burzwazi. Ena peizannri, ena fwa lezot seksyon dan sosyete ki pa apartenir a burzwazi, zwenn blok dirizan. Li inportan ki enn program konpran kisannla konstitye “blok dirizan”, e ki plas burzwazi ena dan sa blok-la.

Rapor defors ki bizen sanze

Nu pu get ki sanzman a-lenteryer rapor defors politik ki neseser pu ki program-la vinn vre.

Ena fwa, ena enn lapel, “Anu zwenn ansam, anu fer enn program, ansam dres enn seri demand”. Me nu bizen konsyan osi ki kalite asompsyon nu pe fer lor nesesite pu rapor defors sanze pu ki nu bann demand-la vinn vre.

Zordi, bann sendika dan buku ka, pu bann rezon istorik, zot fer erer kwar ki zot kapav gayn zot bann demand san sanz okenn balans de fors, san sanz relasyon puvwar. Mo kapav dir ki dan Sid Afrik, sindika byen ofanse kan pa pran zot revandikasyon kont. Kifer? Parski zot analiz pa amenn zot adres kestyon balans defors ki neseser pu satisfer zot demand. Ena fwa sindika fer blok, regrupe dan bann fron san byen konpran seki zot pe fer e byen suvan sa fini an larm. Li fini an larm parski u pe anfet tap kont sa miray apel balans defors-la. Alor li byen inportan nu konpran exakteman ki sanzman dan relasyon puvwar ki pu neseser pu tini enn tel program.

Bann mezir pratik usi bizen diskite. Ki kalite aksyon nu pe fer referans? 

E dernyerman, program-la bizen donn detay ki stratezi politik pu mobilizasyon. Parski enn program ekonomik vinn enn “karne rasyon” si li pa baze lor lefet ki mobilizasyon politik neseser pu met sa program-la an pratik. Program bizen inklir devlopman enn tel stratezi politik, e li bizen kler ki bann lafors sosyal pu buz sa stratezi divan. San sa, li pa enn program me zis enn plan. Nu truv sa byen suvan repete dan lorganizasyon klas travayer kuma sindika. Zot panse ki li sifi pu dres enn lalis demand, san donn detay ki stratezi neseser pu fer enn tel program vinn vre.

Alor pu ilistre, mo pu pran enn-de pwen, pu rafinn seki nu truv inportan dan manyer ki nu devlop, diskit, pofinn nu program ki anglob lekonomi dan so antye. Mo finn pran sa bann obzervasyon dan program Lalit pu nu gete ansam, mem si mo kone finn ena buku deba deza dan Lalit otur sak pwen dan sa program-la.

Nesesite demontre Rol Santral Disik ek Textil

Dabor bizen ena deba lor nesesite pu Program-la, ki li pu parti-la ubyen enn muvman pli larz, rann li byen kler pu tu dimunn ziska ki pwen Disik e Textil ena enn rol inportan dan Moris. Ena bann rezon istorik ki explik pozisyon disik okipe dan lekonomi.

Defi ki ena e seki nu bizen demontre, se kimanyer disik ek textil zot liye ar lezot kus dan sosyete. Bizen montre kimanyer kriz dan lindistri sikriyer ek textil konstitye enn kriz dan sosyete Moris an antye.

Sa li pa tuzur evidan. Sirtu ki bann ideolog burzwa tultan pe defann zot proze. Par exanp, dan Sid Afrik, u pu tann zot reponn, par examp, “Ase badine, pena naryen nuvo, sekter textil tultan an kriz depi dernye 10 an!” Ubyin zot pu dir, “Nu sekter textil pa ase konpetitif, nu bizen buz ver lezot sekter pli konpetitif kuma IT; nu bizen buz ver lezot sekter”. Li esansyel pu nu pruve kimanyer natir relasyon organik alinteryer lekonomi Moris li tel ki kriz dan disik ek textil vedir kriz lekonomi Moris antye. Sa kriz-la li pa enn kriz enn but lekonomi Moris; li pa nonpli akoz nu ule get zintere partikiliye ek problem spesifik enn seksyon partikilye dan klas travayer. Me seki nu pe obzerve, seki nu pe truve divan nu, se enn kriz zeneralize ki pe deferle. Donk enn analiz lyen sekter disik ek sekter textil ar lezot sekter vinn krisyal. E sa analiz-la bizen byen pli evidan dan nu program.

Li osi krisyal pu nu konpran ki si kriz lindistri sikriyer vedir kriz leres burzwazi Mors, lerla nu kapav atann ki nu interese pa zis ek risponns oligarsi sikriye ubyen patron textil, me risponns depi burzwazi an antye. Pwin inportan isi se ki, kan burzwazi reazir a kriz, li kler ki sak seksyon burzwazi pu reazir pu defann lintere so prop sekter.

An gro, bann parti politik burzwazi pena labitid azir kolektivman. Li dan zot natir pu azir pu zot prop lintere partikilye, omwen devlopman lalit de klas fors zot azir dan lintere lezot klas. Donk li vinn krisyal pu analize, par ekzanp, ki relasyon burzwazi ena ar lezot klas avek lekel li finn reyne kuma enn blok ziska ler.

Eski planter pu res dan blok dirizan?

Li pu vo lapenn get evolisyon sosyete Moris ek oligarsi sikriye. Enn blok politik inportan ki finn reprodir ezemoni disik, li finn evolye atraver relasyon ki burzwazi finn ena avek ti planter, setadir tit-burzwazi agrikol. Sa li enn relasyon kle parski aster li pe bizen fer fas evolisyon dan sa lindistri-la. Enn moman kritik dan listwar ti kan bann lorganizasyon sa kus sosyete-la, sa klas ti-planter, finn met divan zot demand a lindistri sikriyer, e zot truv enn terin dantant avek oligarsi sikriye. Se sa terin dantant ki finn permet oligarsi sikriye kontiyn exers so ezemoni pandan peryod post-lindepandans. Donk, bizen devlop nu konpreansyon sa relasyon deklas la amezir nu konpran manyer kriz la pe deferle.

Kestyon fondamantal ki nu bizen poze se eski kriz-la pe re-organiz sa blok istorik-la? Ubyin eski blok istorik-la pu res intak? 

Andotmo, ki pu subasman ezemoni politik patrona disik dan pei? Ziska ler zot finn exers zot ezemoni anpartnarya avek klas travayer istorik, atraver Parti Travayis, ki dapre analiz Lalit, ti’nn vinn su kontrol ti-planter. Sa ti enn moman politik desizif ki finn etablir enn form partikilye enn reyn de klas kot patrona disik ti kapav extrer tu kalite konsesyon, ki dayer li finn fer.

Buku dant nu konsyan ki, amezir sa kriz-la pe morde, ena tantativ deza amars alenteryer burzwazi pu sey prezerv sa blok ezemonik su nuvo kondisyon. Par exanp, nu kone Leta fini kumans azir. Avek menas kolaps lindistri sikriyer, li finn deza sey met lamone dekote pu amar ti planter dan enn relasyon kontini ar baron sikriye. Nu kapav truve isi, e dimunn Moris finn komant lor la, absirdite sa laranzman-la, kot fas-a kriz ki pe menase, Leta pe depans kas pu met plis later su kiltir kann, pu fer diroking e pu fer lezot kalite aksyon, ki pu donn garanti infrastriktir ti-prodikter fas a kriz. Si nu met dekote lintere ekonomik imedya serten seksyon popilasyon amezir nu interpret zot bezwin, li ase kler ki ena osi enn tantativ pu prezerv blok ezemonik dan enn fason presi. Eski zot pe prezerv li u pa, sa se listwar ki pu dir, amezir kriz-la deferle. Me, parey kuma nu pe get kimanyer ena tantativ pu prezerv sa blok-la, pu nu, antan ki enn parti de gos, nu bizen konpran ek analiz sa tantativ-la. E byensir, avek lintansyon pu intervenir dan manyer ki sa blok-la swa kase swa mintenir limem kuma enn blok.

Restriktirasyon klas oprime pandan kriz

Seki egalman inportan se pu analiz manyer kriz-la restriktir bann klas oprime. Klas travayer li pa tultan “la” klas travayer ki nu kone zordi isi. Li pa tultan existe dan enn sel form ni li pa res exakteman tel ki li ti ete dan lepase. Li sanze avek sanzman dan devloplman kapitalism. Li sanze avek devlopman nuvo sekter prodiksyon. Li sanze amezir ansyen sekter ferme, nuvo sekter emerze. E sa bann sekter-la kapav pa organize ubyen striktire dan mem fason ki dan ansyen sekter. Zot kapav inn fraktire. Zot kapav ena enn relasyon byin diferan ar burzwazi. Donk enn analiz lor kimanyer kriz-la pe re-organiz pwa sosyal diferan seksyon klas travayer, ek inplikasyon ki sa ena lor stratezi, lor form lorganizasyon, lor kalite protokol tradisyonel ki nu finn erite depi bann lalit avan. Sa li enn travay inportan ki Parti ena pu fer.

Stratezi Parti ek diferan kalite Kriz

Mo ti pu kontan koz lor serten pwen ki bizen gard antet kan pe devlop enn stratezi pu klas travayer, kan pe devlop stratezi le parti dan lepok kriz ekonomik.

Li lozik, ek li tutafe vre, pu truv kriz-la kuma enn “problem”. Kriz-la li enn problem mem. Dimunn bizen debat pu sirviv. Dimunn ena pu fer fas tu kalite difikilte. Me depwendevi sistem kapitalis, kriz-la pa enn “move zafer”, uswa kit “drol fenomenn”. Li inportan pu nu konpran ki su reyn kapitalism, kriz ena enn lot sinifikasyon. Pu kapitalism, kriz li osi enn kalite oto-reglaz dan sistem-la. Li kuma sa dilwil ki fer masinnri sistem la rul byen. Li mem netway vye sekter perime, ek li pus ver devlopman nuvo sekter ek nuvo teknolozi. Kuma enn istoryen lide ekonomik ti dir, “kriz” reprezant kapitalism so moman “destriksyon kreatif”.

Marx ti dekrir kapitalism kuma enn espes anarsi. Tu bann diferan prodikter na pa kordine avek lezot prodikter pu kalkile ki kantite pu prodwir, ki pu prodwir, kan pu prodwir li, ar kisann-la pu vann seki zot pu prodwir. Zot pa kordine ant zot. Alor zot planifye zot prodiksyon minisyezman dan zot lantrepriz atraver bann sistem planifikasyon byen sofistike. Lerla, dan lasosyete, sakenn sa bann plan prodiksyon la integre enn dan lot avek lezot plan prodiksyon dan enn fason anarsik. Kumadir pe avoy sulye ki u finn prodir lor marse lerla atann, gete ki pu arive. Si li reysi vande, byen bon. Sinon, malsans. Reseye ayer. Lerla aksepte lapert, rod lot zafer pu fer, uswa rod enn lot marse.

Pwin ki mo pe fer, seki kapitalism ena pu retablir so balans sak ler akoz sa anarsi la. E li fer sa atraver “kriz”. Alor, detanzantan, mem dan literatir ekonomik burzwa, zot tu aksepte ki kriz li enn zafer normal alinteryer kapitalism. Kumsa mem ki dan ekonomiks burzwa, kan u pe aprann ekonomiks, u aprann lor bann sik biznes. Seki vedir ki zot admet ki li dan natir lekonomi kapitalis pu ki ena kriz, ki ena sa bann brekdawn la detanzantan.

Li osi inportan ki nu konpran ki sa bann kriz la zot konsidere kuma enn oto- reglaz dan sistem la, parski se kan nu finn konpran sa, ki nu kapav poz sa kestyon ki permet nu prepare pu nu stratezi:  Ki kalite kriz pe deferle?

Eski sa kriz la li enn sa zar kriz ki normalman gayne dan kapitalism kan li pe reprodir limem? Parski ena fwa sa bann kriz la li kapav itil dipwendevi kapitalism dan lesans ki li permet ki ferm enn lindistri ki pa marse, ek uver enn nuvo ki pu marse. Sa kapav amenn enn siftaz dan alokasyon mindev alenteryer kapitalism amizir diferan sekter indistriyel re-organize pu sorti depi dan kriz. Kestyon ki nu pe poze se:  Eski li enn kriz kot kapitalism pe oto-regle so sistem? Les mo servi parol Gramsci ki finn poz sa kestyon la byen:  Eski sa kriz la li enn “kriz konzonktirel”? Uswa eski sa kriz la, li seki Gramsci ti dekrir kuma enn “kriz organik”? Setadir, li ena enn porte istorik plis profon ek li al buku pli lwen ki oto-reglaz normal dan kapitalism antan ki enn sistem sosyal. 

Kriz konzonktirel

Gramsci ti fer enn distenksyon ant de kalite kriz kapitalist: kriz konzonktirel ek kriz organik.

Kriz konzonktirel li formant kritik ki li ti apel kritik “de-zur-an-zur”. Setadir ki kan sa kalite problem la arive dan lasosyete, nu truv kritik la santre lor lidersip politik, lor bann personalite dan lidersip politik, e dimunn ena tandans kwar, kuma buku dimunn dir dan Sidafrik, ki la, ena enn lekzanp “maladministrasyon” lekonomi. Savedir konsyans bann klas ki domine par klas kapitalis konn fer ladiferans ant enn kriz mazer ek so lot kalite kriz ki vini dan enn sik ki amenn enn ti re-aliynman dan sistem la; ki amenn seki ekonomis burzwa apel somaz “frictional” kan travayer buz depi enn sekter ki pe ferme ek rant dan enn lot. La, kriz la li konzonktirel. (Sa pa vedir ki li pa inportan).

Li inportan pu enn parti konpran ladiferans ant sa de kalite kriz la.

Dezyem kalite kriz, li buku plis fondamantal.

Kriz Sistemik

Kriz sistemik, ki osi apel kriz “organik”, li formant kritik sosyo-istorik ki viz enn grup sosyal pli gran, e depas kritik kont de-trwa personalite politik sipa lider. Dimunn nepli dir koze kuma “Berenger ki problem la. Bizen ranplas li par Sithanen, sipa enn lot”. Dimunn kumans rekonet ki sa problem la li buku plis profon ek li enn problem sistemik. Dimunn kumans realize ki tu parti burzwa pa finn kapav fer nanye. Finn teste zot tu, enn apre lot, ek nanye pa finn marse. Dimunn kumans remarke ki se plito lintere bann grup oligarsik ki ankestyon, ek ki sa bann grup-la zot rapas. Zot get zis zot lintere. Ek kritik ki ena kumans sanze depi kritik “de-zur-an-zur”, kritik kont tel ubyen tel personalite, e li vinn enn kritik buku plis istorik.

Sa kalite kriz la li kapav dire pandan lontan, kapav mem plizyer deseni. Sa li inportan kan nu pe organize kan enn enn kriz organik; nu ena pu ziz vites kriz la e kimanyer li sinkronize. Seki inportan ladan se ki sa bann moman kriz ki kapav al long, etann lor letan, zot kapav travers sertin moman kot ena akalmi. Tu paret kumadir finn rezud, lerla ep, ala problem refer sirfas. Me lefet ki kriz la li kontinye lor enn peryod letan eksepsyonelman long, li vedir ki bann kontradiksyon striktirel inkirab dan sistem la vinn expoze divan lizye tu dimunn. E li finn mir.

Li inportan ki nu etablir dabor sipa nu analiz pe dir ki kriz-la li konzktirel uswa li sistemik. Li inportan parski sa pu ena enn seri inplikasyon lor nu stratezi.

Konzonktirel uswa Sistemik?

Kuma nu kone sipa kriz la li konzonktirel uswa sistemik?

Premyerman, pu mwa, li kumadir enn konbinezon dyalektik. Enn kote, li depann lor travay de mas parti, ek sa, li fondamantal. Lot kote, li depann lor travay teorik. Parti la ni pa kapav deside ki kalite kriz li ete par zis asiz dan enn lasal e baz li pirman lor analiz teorik, uswa lor kritik lekonomi politik, ni li pa kapav zis fye lor travay de mas tusel. 

Pu konpran natir organik uswa konzonktirel kriz, nu bizen osi etidye manyer dimunn, u diferan grup dimunn truv ena sa kriz la amizir letan pase, manyer klas travayer viv sa kriz la, ek etidye sanzman dan manyer dimunn truv sa kriz-la, sanzman dan manyer klas travayer pe explik rasinn sa kriz-la. 

Byin sir, mem la, ena enn lot dyalektik ki rant ladan: parti so lyin avek lamas. Parti, li pa azir kuma syantis politik fer: etidye enn-de liv lerla al lakaz. Parti, li fer travay de mas. Dan so travay de mas, li kontribiye dan donn dimunn diferan fason pu get lemond. Li kontribiye pu promuvwar ideolozi sosyalis. Li ena kapasite pu truv lintere imedya klas travayer, ek li met lor azanda pu deba tu sa bann diferan tem ki nu finn tande dan bann sesyon avan.

Enn kote, nu finn get sa pwin inportan pu etablir ek konfirm validite nu analiz ki kriz la plis profon ki dabitid, ek ki anmemtan dimunn santi ki li pli profon ki dabitid. Nu ena pu demontre sa osi. De lot kote, byin sir, Lalit, antan ki Parti, ena enn long leritaz travay ki li finn fer lor enn seri lane ek li finn devlop enn seri zuti danaliz pu kapav konpran evolisyon diferan klas sosyal dan lasosyete, ek konpran rol diferan sekter dan sa sosyete-la, ek analiz linportans sa fraktir dan lindistri sikriyer, mitasyon dan turism. Sa analiz la, kan met li ansam avek travay de mas ek sa manyer ki dan Parti nu kapav konseptyaliz dyagnoz ek interpretasyon de kifer pe ena sa kriz-la dan klas travayer, kumsa mem ki nu kapav etablir natir partikilye sa kriz la, par sa prosesis istorik pu teste. Li lor sa baz la ki Parti konseptyaliz so bann stratezi a-lon-term.

Natirelman, enn fwa enn kriz organik finn kumans deferle, form ki li pran se enn seri kriz konzonktirel. 

Les nu pran enn lekzanp. Mo krwar ki dan Sidafrik, baze lor nu prop lexperyans laba, ti ena enn kriz istorik byin profon. Li ti fer so aparisyon ver lafen bann lane 1960. Sa ti reflete dan sa 2 gran muvman de grev a-lepok. Premye-la ti dan Namibi, kot ti ena enn gran lagrev. Dezyem-la ti koni dan Sidafrik kuma “bann lagrev Dirban”. Lot gran muvman protestasyon ti an 1976, lerla ena enn gran kriz dan bann lane 1980, ek lerla enn lot dan bann lane otur 1985, ek enn seri lezot kriz dan Homlennds ek lezot landrwa alafin bann lane 1980, kumansman bann lane 1990. Sa ti enn siyn ki ena enn sik kriz kontinyel dan striktir sosyal.

Kan dimunn dir ki enn kriz kapav etann pandan plizyer deseni, pa pe exazere nanye. Pwin inportan ladan se ki enn kriz ki nu apel “organik” kan li demare, li al ver seri kriz konzonktirel ki ansene enn deryer lot. Li pa zis enn long kriz. Li demar ek enn sulevman, li rant dan enn akalmi, lerla ena lot sulevman, ek enn lot kriz amezir diferan klas sosyal met an-viger zot prop solisyon pu sorti dan kriz ki arive sirtu dan lepok akalmi. Alor nu remarke ki ena dyalektik byen profon ant kriz organik-la ek so seri kriz konzonktirel ki li amene.

Seki inportan osi, se pu konpran ki rol Parti se pu fer klas travayer realize ki se enn mem kriz ki pe kontinye. Parski sak ler, klas dirizan pu prezant sak sulevman kuma enn seri “nuvo kalite dezord”, uswa enn nuvo kalite akt de vyolans, uswa enn nuvo band azitater. Alor linportans enn Parti se ki tut-o-long, akoz so kapasite danaliz ek so lexperyans, Parti-la kapav expoz manyer tu sa bann diferan “bulversman”-la ena mem lasurs. Parti-la so rol se pu demontre kimanyer tu sa bann problem la pe expoz lefet ki ena enn kriz organik.

Mo panse ki lor baz sa kriz organik ki pe deferle-la, ena 2 zafer inportan ki kapav fer. 

Pu konpran kot lalit-la so sant pe buze

Premye zafer ki enn Parti kapav fer kan li pe travay pros ar lamas se pu li kapav idantifye nerport ki shiftaz dan konpozisyon zeneral bann lafors revolisyoner.

Les mo donn enn legzanp depi Sid Afrik:  Dan sa lepok 30-35 an kot ti ena sulevman dan Sid Afrik, seki ti interesan se manyer ki sant sa bann sulevman revolisyoner ti shifte depi enn seksyon klas travayer a enn lot. Dan kumansman, seki ti divan-divan ti etidyan liniversite. Sa lepok-la, bann diferan lafors revolisyoner ti’nn epwize, ti’nn sibir defet, ti ena laper dan pei. Lerla-mem etidyan liniversite organiz premye sulevman popiler kont sistem aparteid. Samem ki amenn nesans SASO, organizasyon etidyan onivo sekter ledikasyon tersyer, e sa reprezant enn turnan mazer. 

Prosenn evennman inportan ki vini reflet enn shiftaz sant sulevman buz ver sekter indistriyel. Lagrev 1973 finn sanz tu konpletman. Li finn ranvers sa represyon ki ti ena kont muvman sindikal pandan plis ki 15 an. Enn sel kut travayer finn gayn kuraz neseser pu organize zot prop sindika, pu fer lagrev. Dan Dirban, anviron 100,000 travayer finn mobilize dan lagrev e finn donn nesans plizir nuvo kalite sindika modern. Sa se dezyem kalite shiftaz alinteryer klas travayer, kumadir lor enn dezyem nivo. 

Prosenn vag sulevman ti vini an 1975. Sann kut-la, li pa vini depi etidyan dan tersyer, me plito depi kolez mem. 

Seki nu finn truve, e sa finn anseyn nu buku, se ki klas travayer li pa enn sel blok, ek sant gravite a-linteryer klas travayer li tultan pe buze. Pu bezwen analiz, li inportan konpran konfigirasyon zeneral klas travayer. E natirelman osi, kuma parti-la pu pozisyonn limem amezir kriz-la deferle pu ki li kapav sirvey sa bann shiftaz-la depre. 

Leson inportan ki nu anprann depi lekzanp Sid Afrik, se ti ena grup dan lagos ki ti servi enn model teorik ki ti truv klas travayer indistriyel kuma lafors pli santral. Alor a sak fwa ki ti ena sulevman andeor sekter indistriyel, sa bann grup dan lagos-la pa ena lyin neseser avek sa seksyon revolisyoner klas travayer pu ki zot kominik a lezot seksyon ek klas sa kontinite istorik dan diferan vag revolisyoner. Leson inportan pu retenir ladan, seki u pa kapav dekrete odepar ki seksyon klas travayer pu vinn an-aksyon avan. Zordi, dan limedya, li kapav vre pu dir ki burzwazi pe santre so latak dan Lindistri Sikriyer. Me sa pa vedir ki premye vag sulevman pu kumanse laba dan sa sekter la. Nu kapasite pu predir kot prosenn vag sulevman pu sorti, li enn test kapasite ki parti-la ena. Me parti pa kapav dekrete par limem kot sulevman-la pu sorti.

Inplantasyon

Dezyeman, nu ena pu konsider lyen parti-la avek klas travayer, avek diferan kus klas travayer.  

Ena osi pu analiz striktir intern klas travayer, e kuma li pe sanze amezir ki nu travers enn kriz ekonomik sistemik.  Li inportan ki parti-la pa tultan par deryer klas travayer, pe bizen galupe pu ratrape.  Mo pa krwar ki parti kapav zame ratrape. Dan bann lepok mobilizasyon, klas travayer li tultan pli divan. Ek la, ena enn pwen inportan: si u finn res par deryer, pa res paralize anplas. Sey koste ase pre avek klas travayer pu ki u kapav ratrape. 

Blok Istorik klas dirizan

Dan mem fason, li neseser ena enn analiz ek konpreansyon lor manyer kriz la pe re-organiz blok klas dirizan.Mo ti pu kontan al inpe plis an-detay lor sa.

Ena fwa kan kriz-la pe evolye, sertenn konpozan “blok klas dirizan” detas zot e re-organize andeor blok la pu rezud dezakor a linteryer sa blok la. Normalman, u kapav gayn enn lepok ki paret byin trankil depi andeor, kumadir enn akalmi dan sa kriz organik a-lon-alenn-la. Lerla, enn sel ku konfli eklate e sa expoz enn pwin feb dan kriz kapitalis-la. Komdi koze bann vye konper, voler pe kas bann.  Pu sap zot pozisyon dan blok klas dirizan, zot kumans organize andeor blok istorik-la. Alor, kriz pa zis deklanse akoz klas travayer su presyon me ena fwa li osi deklanse par re-organizasyon ki ena alinteryer klas dirizan. Sa re-organizasyon ki ena a-linteryer klas dirizan kapav osi determinan pu lanpler ek ritm kriz-la. Sirtu, kuma mo finn dir, kan enn seksyon klas dirizan sey organize andeor sa blok-la. Par ekzanp, kan dan enn sertenn sans, Parti Travayis ti finn akapare par bann planter dan bann lane 1950. Seki inportan ladan, se lefet ki planter ti rant dan enn laranzman istorik avek oligarsi Lindistri Sikriyer pu sa bann klas-la kapav kontiyn azir ansam, me dan enn nuvo rapor de fors a-linteryer blok klas dirizan. E parfwa li arive ki diferan seksyon sa blok istorik la nepli truv ki zot kapav mars ansam. Kuma mo krwar pu arive kan nu apros lane 2009, kan kestyon lamone disik suleve. Kan kriz-la mir, nu kapav gayn enn sityasyon kot bann klas ki ti alye tradisyonelman nepli kapav kontenir kontradiksyon ki pe al suleve a-linteryer sa blok klas dirizan-la. 

E dan sa moman la u pu truve ki striktir sa bann diferan konpozant dan blok istorik klas dirizan, uswa enn konpozant ladan, pu bizen rod sutyen, alor li kumans rod sutyen andeor sa blok klas dirizan la e li kumans rod  nuvo alye potansyel dan sa prosesis re-organizasyon klas dirizan.

Zordi, li inportan pu bann parti revolisyoner konn rekonet kan pe ena sa bann muvman a linteryer klas dirizan, san, natirelman, fer okenn konpromi ar zot. E pu zot konsyan ki sa li kitsoz ki normalman arrive. Nu truv sa pe arive zordi dan Sid Afrik, se sa   sinifikasyon skandal Zuma. Nu pe truv travayer sey kol avek enn seksyon blok dirizan ANC-SACP-COSATU kuma enn mwayen pu rezud so prop kriz.

Alor kot nu ete la, li krisyal pu Parti asim so rol politik. So lankraz dan lamas ek natir so program, tulede anpes li amare avek enn u lot konpozan sa blok istorik klas dirizan. Li byen inportan ki Parti ki reprezant klas travayer ena kapasite pu antisipe, konpran ek intervenir dan deba politik, deba ki provoke par konfli a linteryer klas dirizan, ek pu ki striktir dan Parti organize pu permet sa kalite deba la. Sa kestyon lor kimanyer striktir Parti permet sa kalite deba vinn kitsoz ki inportan kan nu pe get stratezi.

Tempo kriz la

Avan mo konklir ena enn dernye zafer lor ki mo pu koze. Premyerman, dan devlopman stratezi enn parti revolisyoner, ena 2 kestyon ki inportan pu nu gete, sirtu kan nu pe al ver enn kriz prolonze. Setadir enn kriz ki pu pran plizyer lane pu deferle, e ki pu travers dan enn seri mayon lalit ki pu ena dan sosyete an zeneral ek dan lalit dan klas travayer an partikilye. Premye kestyon ki poze, se tempo kriz la. Mo pu koz lor la dan enn ti mama. Dezyem se seki mo apel kestyon sinkronizasyon kriz la. Kriz la pa tuzur avans dan mem ritm. Mo panse nu bizen get lexperyans listwar pu konpran linportans sa kestyon la.

Premye, anu koz lor ‘tempo kriz la’. La, nu pe koz klerman lor ki vites kriz la pe deferle. Dan lepok kriz organik, ena moman kot kriz-la buz lant ek ena lot moman kot li buze dan enn rit akselere. Kriz la parfwa kapav devlop staz par staz, si pena okenn lalit mazer ki intansifye li enn kut, ek nek ena enn-de aksyon defansiv parsi-parla. Li mem kapav paret ki nu pe al ver lafen enn kriz. Sa ralantisman ki gayne dan lepok kriz, kapav gayn li ant diferan peryod sulevman. Si nu pran Sid Afrik dan peryod lane ’60 ziska lane ’90, sa tempo lalit de klas finn alterne ant ralantisman ek akselerasyon. Ti ena moman kot ti ena byen tigit mobilizasyon, kot lafors revolisyoner ti epwize e ti an-retre, e ti ena moman kot ena enn akselerasyon egi dan lalit de klas kot preske tu dimunn pare pu dibute ek zwenn enn lorganizasyon. La, personn pa ti per lapolis. Sakenn anvi met barikad lor sime. Sa kapav al kumsa pandan plizyer mwa, ek lerla, enn sel ku, tu return kuma avan, dimunn repran zot lavi normal. Savedir tempo lalit de klas li alterne.

Alor, li byen inportan pu nu get kestyon tempo, akoz  li determinn ki taktik pu apropriye pu sak tempo. Klas travayer reazir diferaman dan diferan tempo. Parfwa li pran nu plizyer mwa pu nu sey explik enn demand, ek ena fwa, demand-la vinn kler pu dimunn enn sel ku. “Sa enn vye zafer sa” zot pu dir, “nu deza konn sa! Nu pe rod kitsoz pli nuvo”. Parfwa, li kapav pran plizyer lane pu organize dan lekol ek liniversite. Ep, enn ku ena komsidire enn etinsel ek apenn kapav reponn lapel pu furni ankor plis literatir de gos, ankor plis orater. Alor, ena nuvo fason aprann, nuvo fason fer politik ki koresponn a diferan faz tempo dan lalit.

E, parski depi enn tempo a enn lot, ant sa 2 vag-la, dan sa moman ant sanzman vites tempo, ena sanzman inportan dan sikolozi klas travayer, e la, Parti ena enn rol inportan.. Klas travayer kree nuvo organizasyon e zot kumans sweyn zot lorganizasyon. Ki vedir zame form lorganizasyon pu res parey. Ena deba e diskisyon inportan dan listwar stratezi revolisyoner konsern sa kestyon la. Ankor enn fwa nu turn ver Larisi, ki ena telman buku pu anseyn nu, malgre ki azordi li finn apovri. Laba, lepok avan Revolisyon Ris, ti ena enn gran deba  lor “teori lofansiv”. Ti ena enn grup dan Parti ki ti krwar ki kan ena premye sulevman kont kriz , pena bare, li pu swiv enn sel sime wann-we, e zot ti krwar Parti pu res lor lofansiv kontinyelman. Mo panse ki bizen buku deba lor lefet ki kriz-la pu dire lor letan. Nu bizen konsyan lefet ki ena kriz pa otomatikman vedir klas travayer pu pare pu desann lor lari tulezur. Ena fwa, u bizen ralanti travay mobilizasyon politik ant enn vag lalit ek enn lot, uswa mem pandan enn vag lalit. Kestyon sanzman dan tempo ti vinn inportan dan peryod Lager Sivil dan Larisi otur size White Army, kan ti servi teori “lofansiv” e finn transpoz li depi larevolisyon ziska lor kestyon Lager Sivil. Sa kestyon sanzman dan tempo li ti re-suleve dan bann lane 1930 kan klas travayer ti gayn lord par tandans dominan dan Comintern a-lepok pu al lor “lofansiv” kont burzwazi. Sa ti malerezman lasurs plizyer defet dan Lerop dan bann lane ’30. Tandans dominan Comintern ti dir ki sa sulevman-la li-mem konfrontasyon final kont burzwazi e li pu enn konfrontasyon byen dir ek vyolan. Lerla bann parti ti fer bel-bel lapel pu enn lofansiv. Byensir zot finn bizen rann zot kont ki klas travayer ariv sa moman-la, nepli ti ar zot ek ti plito okipe ek lezot kitsoz.

Alor sa montre linportans dyalektik dan sa kalite sanzman tempo dan lalit de klas.

Sinkronizasyon

Mo pu koz inpe lor sa dezyem kestyon, setadir kestyon sinkronizayon dan devlopman lalit de klas. Sa li enn problematik interesan, me byen konplike pu bann parti klas travayer. Kan nu pe diskit e reflesi lor sa kestyon sinkronizasyon, lekzanp “July Days” dan Petrograd pandan Revolisyon Ris, li enn lekzanp frapan. Ki kitsoz ki inportan ladan? Ki problem-la ete? Dan enn peryod byen intans ki etale lor letan, lor plizyer mwa ubyen mem plizyer deseni, ena tu sa kestyon kuma tempo, tusala. Me ena enn lot kestyon fondamantal, ki anrasine dan natir klas travayer li-mem: klas travayer dan diferan sekter e diferan kus klas travayer, zot lexperyans lavi su reyn kapitalist e lexperyans lavi pandan kriz-la, sakenn diferan. E parfwa zot ena diferan tradisyon organize; zot lafors diferan e zot lespri konbativite diferan. Ena ki pu desann lor sime, parski zot tuzur vif, zot sofe brit-brit, zot tuzur pare pu lager; mwenn muv burzwazi pu tus zot drwa, tutswit zot desann lor sime. Ena lezot seksyon u kus klas travayer ki pli lant e zot pran plis letan pu azir. E rezilta tusala, kan kriz-la pe deferle, se kimanyer pu sinkroniz sakenn sa diferan seksyon dan klas travayer.

Kifer sa sinkronizasyon la inportan? Parfwa, ena enn seksyon klas travayer ki desid pu marse tusel kont klas dirizan e zot al met barikad zot tusel, an-solo. E kan zot gayn koyne, enn par enn, enn par enn, li demoraliz lezot seksyon klas travayer. Mo ti mansyonn lekzanp “July Days” dan Revolisyon Ris, parski sa ti zisteman vinn enn gran problem ki bann kamarad a-lepok ti realize ti pu met lavenir larevolisyon anperil. Dan moman kot seksyon travayer plis militan dan Petrograd ti ule azir e pran puvwar, dan sa mem moman-la, peizannri pa ti ankor pare pu buze, ek lezot seksyon klas travayer pa ti ankor interese. Sa ti reprezant enn danze parski amezir seksyon travayer pli militan sibir defet, zot izol zot mem depi lezot seksyon klas travayer. Li ti komsidire enn repetisyon de seki ti ariv klas travayer Paris kan li fer sulevman li tusel dan bann lane 1870, san sinkronize avek lezot klas sosyal parski pa ti ena lot lafors sosyal ki ti pu kapav alye avek klas travayer Paris dan sa lepok la.

Alor aster, kan nu pe debat diferan laspe stratezi, kestyon prinsipal isi se eski Parti ena ase kredibilite ki permet li pran linisyativ pu sey amenn sa senkronizasyon-la? Se sa ki konte. Teorikman, mem si lidership Parti ena rekonesans a-linteryer klas travayer, li pa enn travay fasil. Parti-la bizen amenn enn gran konba pu li kapav tini klas travayer, pu kal bann ki anvi azir tro vit e azir tusel, pu Parti kapav gard klas travayer ini.

Enn lot kestyon se kimanyer nu bizen reazir kan diferan seksyon klas travayer fer sa kalite tantativ-la tusel? E ki nu reaksyon vedir anterm kapasite Parti pu reysi sorti dan sa take-la avek kredibilite. Problem-la se sa: eski u dir, “Ayo, nu pena naryen pu fer avek sa! Nunn dir pa so ler pu fer sa ! Zot pa finn ekute!” lerla les zot debruye par zot mem? Ubyen eski nu diyl avek problem-la parey kuma ti fer pandan “July Days” dan lepok Revolisyon Ris. Savedir nu sey zize ziska ki pwen nu kapav mars avek sa seksyon klas travayer ki pe mars tusel, mem si zot pe al ver enn defet kle kot zot kapav sufer buku dega? Alor pu revinn lor enn-de kestyon pli inportan dan deba politik : ki pu fer kan ena enn lemet ? Eski pu stop li? Eski zwenn li lor lari? Se sa kalite problematik istorik  ki nu bizen diyl dan sa kontex-la.

Dernye zafer lor lekel mo pu koze se eski li posib ki ena enn kriz katastrofik e final? Eski li posib ena enn kriz de enn tel lanvergir ki burzwazi pa pu kapav sirviv? Ena finn dir, e li tutafe vre, ki pena okenn sityasyon dezespere kot burzwazi nepli kapav sirviv. Burzwazi ena resurs exepsyonel. Li ena sutyen totalite blok internasyonal an-rezerv pu okip so sirvi. Li enn fe ki burzwazi li sel klas ki ena akse a buku resurs an permanans, e ki ena enn rezerv ideolog pu defann so fason panse ek so ideolozi ziska lamor. E mo panse li inportan ki nu pa fer mem erer ki serten dant nu finn fer dan lalit Sid Afrik kan nu pe rant dan enn peryod kriz, nu pa fer erer pu deklare ki laparteid pa pu fini tank kapitalism ankor-la. Purtan se sa ki finn arive, kapitalism finn sirviv apre lafen aparteid. Zordi, ankor ena rasism me avek rekil, obzektivman lide ki ti inposib pu konsevwar kapitalism dan Sid Afrik san institisyon aparteid, li ti kareman fos.

Alor mo dernye pwen se ki pena okenn kriz final. Tu depann lor fason lafors revolisyoner diyl ek kriz-la. Eski pu kapav rezud bann problem dan nu prop lintere, dan lintere klas ki nu reprezante? Ubyen eski bann problem pu rezud dan lintere burzwazi ankor enn fwa? Ubyen trwazyem posibilite,ki mo krwar Marx ek Gramsci ti mansyone se “lape simityer”. Setadir bann klas ki dan sa lalit de klas, zot telman epwize ki tu dezentegre. E parfwa ena enn lider for ki lev latet pu rakomod tu, fors laburzwazi ek tu leres dimunn kol ansam. Ena lamonte enn lider for dan enn siklonn fasism reaksyoner.

